
Bordi i Zyrës së Rregullatorit për Energji, në përputhje me autoritetin e dhënë me Nenin 9, paragrafi 1, 
nën-paragrafi 1.7, Nenin 25, Neni 26 paragrafi 1 nënparagrafi 1.1 të Ligjit Nr. 05/L-084 për Rregullatorin e 
Energjisë, dhe Nenit 32, Nenit 33 paragrafi 4, Nenit 34 paragrafi 7 të Ligjit Nr.08/l-258 për promovimin e 
përdorimit të burimeve të ripërtrishme të energjisë, në seancën e mbajtur më 31 korrik 2026, miratoi:  

 
 

RREGULLA PËR BASHKËSITË E ENERGJISË NGA BURIMET E RIPËRTËRISHME NË KOSOVË  

 

KREU 1  
DISPOZITA TË PËRGJITHSHME 

 

Neni 1 
Qëllimi dhe Fushëveprimi  

 
1. Kjo Rregull përcakton kushtet dhe procedurat për themelimin, autorizimin dhe funksionimin e 

bashkësive të energjisë nga burimet e ripërtërishme (BEBR), me synim promovimin e përdorimit të 
energjisë nga burimet e ripërtërishme, integrimin e tyre në tregun e energjisë si dhe pjesëmarrjen 
aktive të qytetarëve, ndërmarrjen dhe komunave në prodhimin, vetë-konsumin, ruajtjen dhe ndarjen 
e energjisë nga burimet e ripërtërishme, me qëllim krijimin e përfitimeve mjedisore, ekonomike dhe 
sociale për anëtarët ose aksionarët dhe komunitetin lokal. 
 

2. Kjo Rregull përcakton organizimin, funksionimin, të drejtat dhe obligimet e BEBR-ve, procedurat për 
themelim, pjesëmarrje dhe operim, si dhe raportet ndërmjet anëtarëve, operatorëve të rrjetit, 
furnizuesve dhe institucioneve përgjegjëse në sektorin e energjisë.  

 
Neni 2  

Përkufizimet 

 
1. Shprehjet e përdorura në këtë Rregull kanë kuptimin si në vijim: 

 
1.1. Aplikues - person juridik ose grup themelues që aplikon për autorizim ose regjistrim si Bashkësi e 

Energjisë nga Burimet e Ripërtërishme, sipas kësaj Rregulle. 
 
1.2. Objekt i prodhimit të BEBR-së - instalim për prodhimin e energjisë nga burimet e ripërtërishme 

në pronësi, bashkëpronësi ose përdorim të BEBR-së, i lidhur në rrjetin e energjisë elektrike. 
 
1.3. Zyra e Rregullatorit për Energji (ZRRE) – agjenci e pavarur në sektorin e energjisë, e themeluar 

me ligjin për Rregullatorin e Energjisë. 

1.4. Autorizim - akt administrativ (vendim) i lëshuar nga ZRRE-ja, me të cilin konfirmohet se Aplikuesi 
ka dorëzuar të gjithë dokumentacionin e kërkuar sipas kësaj Rregulle dhe Rregullës për procedurës 
e autorizimit për ndërtimin e projekteve të energjisë, në bazë të të cilit Aplikuesi mund të fillojë 
ndërtimin e Projektit Energjetik;  
 

1.5. Bashkësi e Energjisë nga Burimet e Ripërtërishme (në vijim “BEBR”) - person juridik autonom: 
1.5.1. i bazuar në pjesëmarrje të hapur dhe vullnetare; 
1.5.2. i kontrolluar efektivisht nga anëtarë ose aksionarë që ndodhen në afërsi të projekteve të 

energjisë nga burimet e ripërtërishme në pronësi dhe të zhvilluara nga BEBR-ja; 
1.5.3. anëtarët ose aksionarët, e të cilit janë persona fizikë, komuna, organizata të komunitetit 

ose ndërmarrje mikro, të vogla dhe të mesme; dhe 
1.5.4. që ka për qëllim kryesor gjenerimin e përfitimeve mjedisore, ekonomike ose sociale për 

anëtarët ose komunitetin lokal dhe jo maksimizimin e fitimit financiar. 
 
1.6. Anëtar i Bashkësisë së Energjisë nga Burimet e Ripërtërishme - person fizik ose juridik që ushtron 

të drejtë vote dhe merr pjesë në kontrollin efektiv dhe procesin vendimmarrës të BEBR-së. 
 

1.7. Vetë-konsum individual - konsumi i energjisë elektrike të prodhuar nga burimet e ripërtërishme 
nga konsumatori në të njëjtën pikë matjeje. 
 

1.8. Vetë-konsum kolektiv - konsum i përbashkët i energjisë elektrike të prodhuar nga një instalim i 
energjisë së ripërtërishme dhe i ndarë ndërmjet më shumë konsumatorëve. 
 

1.9. Ndarje e energjisë - shpërndarja e energjisë elektrike të prodhuar nga një BEBR ndërmjet 
anëtarëve ose aksionarëve të saj, sipas rregullave dhe modelit të ndarjes të përcaktuar nga BEBR, 
në përputhje me këtë Rregull. 
 

1.10. Burime të Ripërtërishme të Energjisë (BRE) - burime jo-fosile të energjisë, përfshirë energjinë 
diellore, të erës, hidroenergjinë, energjinë gjeotermale, energjinë ambientale, biomasën, 
biogazin dhe gazrat nga mbetjet. 
 

1.11. Ruajtje e energjisë - në sistemin elektroenergjetik nënkupton shtyrjen e përdorimit përfundimtar 
të energjisë elektrike për një moment më të vonshëm se ajo kur është prodhuar, ose shndërrimin 
e energjisë elektrike në një formë energjie që mund të ruhet, ruajtjen e kësaj energjie, si dhe ri-
shndërrimin e mëvonshëm të kësaj energjie në energji elektrike ose përdorimin e saj si një bartës 
tjetër energjie. 
 

1.12. Sistem inteligjent matës - sistem elektronik matjeje që regjistron dhe transmeton të dhëna për 
prodhimin dhe konsumin e energjisë elektrike për qëllime monitorimi dhe menaxhimi. 
 

1.13.  Energji tepricë - sasi e energjisë elektrike të prodhuar nga instalimet gjeneruese të BEBR-së, që 
tejkalon konsumin e energjisë nga anëtarët e saj në të njëjtën periudhë kohore dhe që mund të 
ruhet, të ndahet ndërmjet anëtarëve të BEBR-së, të shitet ose të injektohet në rrjetin elektrik. 

1.14. Agregim - funksion i kryer nga një person fizik ose juridik, që kombinon ngarkesat e disa 
konsumatorëve ose energjinë elektrike të prodhuar prej tyre për qëllime shitjeje, blerjeje ose 
ankandi në çdo treg të energjisë elektrike. 
 

1.15.  Agregator i pavarur - pjesëmarrës në treg që ushtron aktivitetin e agregimit dhe që nuk është i 
ndërlidhur me furnizuesin e energjisë së konsumatorit. 
 

1.16.  Operator i BEBR-së - subjekt tek i cili BEBR ka deleguar funksione për menaxhimin operacional, 
teknik ose administrativ të aktiviteteve të saj pa cenuar autonominë dhe kontrollin efektiv nga 
anëtarët apo aksionarët. 
 

1.17.  Ndërmarrje Mikro, e vogël ose e mesme (NMVM) - ndërmarrje mikro, e vogël ose e mesme siç 
përcaktohet në ligjin përkatës për investime dhe legjislacionin tjetër në fuqi. 
 

1.18.  Shërbime fleksibiliteti - shërbime që mundësojnë përshtatjen e prodhimit, konsumit ose ruajtjes 
së energjisë elektrike në përgjigje të nevojave të rrjetit, kushteve të tregut ose kërkesave të 
operatorit të sistemit, duke kontribuar në balancimin, optimizimin dhe sigurinë e funksionimit të 
sistemit elektroenergjetik. 
 

1.19.  Infrastrukturë për mbushje (karikim) të automjeteve elektrike - pajisje, sisteme dhe instalime 
të destinuara për furnizimin me energji elektrike të automjeteve elektrike ose hibride me 
mbushje (karikim) të jashtme, përfshirë pikat e mbushjes (karikimit), sistemet e menaxhimit dhe 
pajisjet ndihmëse të lidhura me to. 
 

1.20. Përfitime mjedisore - ndikime pozitive, të dokumentueshme dhe, kur është e zbatueshme, të 
matshme në mjedis, që rezultojnë nga aktivitetet e BEBR-së, duke përfshirë reduktimin e 
emetimeve të gazrave serrë, kursimin e energjisë, përmirësimin e efiçiencës së energjisë, rritjen 
e integrimit të energjisë nga burimet e ripërtërishme dhe zvogëlimin e ndikimeve të tjera negative 
në mjedis. Rritja e vetëkonsumit dhe optimizimi i përdorimit lokal të energjisë mund të merren 
parasysh si indikatorë operacionalë, kur kontribuojnë në rezultate pozitive mjedisore.  

 

 
2. Termet dhe shprehjet e përdorura në këtë Rregullore, kanë kuptimin e njëjtë ashtu siç janë përcaktuar 
në Ligjin për Rregullatorin e Energjisë, Ligjin për Energjinë Elektrike, Ligjin për Promovimin e Përdorimit të 
Burimeve të Ripërtërishme të Energjisë ose në Ligjin për Energjinë.  

KREU 2 

STATUSI JURIDIK DHE QEVERISJA 
 

Neni 3 
Forma Juridike dhe Qëllimi 

 
1. Bashkësia e Energjisë nga Burimet e Ripërtërishme (BEBR) themelohet si subjekt juridik në pajtim me 

Ligjin për Shoqëritë Tregtare ose Ligjin për Lirinë e Asociimit në Organizata Joqeveritare dhe statutin e 
tyre të themelimit. 
 

2. BEBR-të kanë për qëllim plotësimin e nevojave energjetike të anëtarëve ose aksionarëve të tyre, 
përmes prodhimit, vetë-konsumit individual ose kolektiv, ruajtjes, ndarjes dhe shitjes së energjisë nga 
burimet e ripërtritshme, përmirësimit të efiçiencës së energjisë, kursimit të energjisë dhe ofrimit të 
shërbimeve energjetike në përputhje me legjislacionin në fuqi.  

 

3. BEBR-ja mund të zhvillojë, financojë, investojë, ndërtojë, zotërojë dhe operojë projekte të energjisë 
nga burime të ripërtërishme të energjisë dhe efiçiencës së energjisë.  

 

4. BEBR-ja përbën një subjekt juridik autonom, i cili vepron në emër të vet dhe ushtron të drejta dhe 
ësht; subjekt i detyrimeve të pavarura nga anëtarët dhe aksionarët e vet. 

 

5. BEBR-ja kontrollohet në në mënyrë efektive nga aksionarët ose anëtarët e vendosur në afërsi të 
projekteve të energjisë nga BRE-të që janë pronë e atij subjekti juridik dhe zhvillohen prej tij. 
 

6. BEBR-ja mund të prodhojë, konsumojë, ruajë, ndajë dhe shes energji nga BRE-të, si dhe të marrë pjesë 
në të gjitha tregjet e energjisë elektrike, përfshirë tregjet e fleksibilitetit dhe shërbimeve ndihmëse, 
në mënyrë transparente, jodiskriminuese dhe proporcionale, në përputhje me rregullat e tregut të 
energjisë elektrike. 
 

7. BEBR mund të ofrojë shërbime për përmirësimin e efiçiencës së energjisë për anëtarët ose 
komunitetin lokal, duke përfshirë masa për optimizimin e konsumit të energjisë dhe përmirësimin e 
performancës energjetike të ndërtesave, në përputhje me legjislacionin në fuqi për shërbimet 
energjetike dhe efiçiencën e energjisë (ang. ESCO – energy service company). 

 
Neni 4  

Qeverisja dhe Vendimmarrja e BEBR-së 
 

1. BEBR duhet të ketë strukturë qeverisëse të qartë, demokratike dhe transparente në pajtim me 
kërkesat e Ligjit për Shoqëritë Tregtare ose Ligjit për Lirinë e Asociimit në Organizata Joqeveritare, Ligjit 
për Promovimin e Përdorimit të Burimeve të Ripërtrishme dhe statutin e tyre të themelimit. 

2. Vendimmarrja në BEBR bazohet në parimin demokratik ‘një anëtar - një votë’, pavarësisht nga 
kontributi financiar, pjesëmarrja në kapital ose kapaciteti energjetik, në përputhje me legjislacionin në 
fuqi dhe aktet themeluese të BEBR-së. 
 

3. Asnjë anëtar ose subjekt juridik nuk mund të ushtrojë kontroll dominues mbi BEBR-në, sipas parimit 
të kontrollit efektiv të përcaktuar në këtë Rregull. 
 

4. Ndërmarrjet e mëdha dhe subjektet fitimprurëse nuk mund të ushtrojnë kontroll efektiv mbi BEBR-
në. 
 

5. Anëtarët ose aksionarët kanë të drejtë të bashkohen ose të largohen nga BEBR-ja në përputhje me 
aktet e saj themeluese, pa humbur të drejtat e tyre si konsumatorë fundorë dhe pa iu nënshtruar 
kufizimeve ose praktikave diskriminuese. 
 

6. BEBR siguron transparencë, përfaqësim të drejtë dhe pjesëmarrje efektive të anëtarëve ose 
aksionarëve në proceset vendimmarrëse, duke promovuar përfshirjen e komunitetit lokal, komunave, 
NMVM-ve dhe konsumatorëve të cenueshëm (në nevojë). 

 
Neni 5  

Anëtarët ose aksionarët e Bashkësive të Energjisë nga Burimet e Rripërtërishme 
 
1. Anëtarë ose aksionarë të një BEBR-je mund të jenë persona fizikë, NMVM, komunat dhe 

konsumatorët, duke përfshirë familjet me të hyra të ulëta ose të cenueshme. 
 
2. BEBR ka një anëtarësi prej së paku dhjetë (10) anëtarëve ose aksionarëve. 
 
3. NMVM-të mund të marrin pjesë në BEBR me kusht që pjesëmarrja e tyre nuk është aktiviteti i tyre 

primar komercial ose profesional dhe se pjesëmarrja e tyre nuk kalon dhjetë për qind (10%) të 
pjesëmarrjes së të gjithë anëtarëve dhe aksionarëve të asaj Bashkësie për Energji të Ripërtërishme.  

 
4. Pjesëmarrja në çdo BEBR është vullnetare dhe e hapur. Çdo person apo subjekt i listuar në paragrafin 

1 të këtij neni ka të drejtë t’i bashkohet BEBR-së ose të largohet prej saj. Ndaj tyre nuk mund të 
aplikohen procedura diskriminuese që pengojnë pjesëmarrjen e tyre në një BEBR ose largimin prej saj.  

 
5. Anëtarët ose aksionarët e BEBR-së ruajnë të gjitha të drejtat dhe detyrimet e tyre si konsumatorë 

fundorë, përfshirë të drejtën për zgjedhjen dhe ndërrimin e lirë të furnizuesit të energjisë elektrike, 
në përputhje me legjislacionin në fuqi. 

 
6. Komunat mund të mbështesin themelimin dhe zhvillimin e BEBR-ve përmes aktiviteteve informuese, 

koordinuese dhe lehtësuese, në përputhje me kompetencat e tyre ligjore. 

Neni 6 

Autonomia Organizative dhe Delegimi i Funksioneve 
 

1. BEBR-të mund të delegojë funksione operative, administrative, teknike ose menaxheriale tek palët e 
treta, me kusht që përgjegjësia ligjore dhe rregullative të mbetet te BEBR dhe që delegimi të mos 
cenojë kontrollin efektiv dhe vendimmarrjen e pavarur të anëtarëve ose aksionarëve të saj. 
 

2. Në rastet kur delegohen funksione operative ose operimi i aseteve energjetike, këto funksione kryhen 
nga subjekte juridike të regjistruara ose të autorizuara në përputhje me legjislacionin në fuqi. 
 

Neni 7 
Konflikti i Interesit dhe Integriteti i Qeverisjes 

 
1. Anëtarët e organeve drejtuese dhe mbikëqyrëse të BEBR-së janë të detyruar të shmangin dhe 

deklarojnë çdo konflikt interesi gjatë ushtrimit të funksioneve të tyre. 
 

2. BEBR-ja përcakton në aktet e saj të brendshme procedurat për identifikimin, deklarimin dhe 
menaxhimin e konfliktit të interesit. 
 

3. Mekanizmat për identifikimin dhe menaxhimin e konfliktit të interesit bazohen në parimet e 
transparencës, paanshmërisë, llogaridhënies dhe qeverisjes së mirë, me qëllim mbrojtjen e interesave 
të anëtarëve ose aksionarëve të BEBR-së. 
 

Neni 8 
Përputhshmëria me Tregun e Energjisë Elektrike dhe Sigurinë e Rrjetit 

 
1. Qeverisja dhe operimi i BEBR-së nuk duhet të cenojnë konkurrencën efektive në tregun e energjisë 

elektrike dhe sigurinë e rrjetit elektroenergjetik. 
 

2. BEBR-të operojnë në pajtim me rregullat e tregut të energjisë elektrike dhe kërkesat për sigurinë e 
rrjetit, dhe mund të marrin pjesë në aktivitetet e tregut të energjisë elektrike, përfshirë ndarjen e 
energjisë, shërbimet e fleksibilitetit, ruajtjen e energjisë, agregimin dhe aktivitete të tjera të lejuara 
sipas legjislacionit në fuqi.  
 

3. Aktivitetet e BEBR-së nuk konsiderohen furnizim me energji elektrike ndaj palëve të treta dhe nuk i 
nënshtrohen licencimit si furnizues, për aq kohë sa kufizohen në prodhimin, konsumimin, ruajtjen, 
ndarjen dhe menaxhimin e energjisë elektrike ndërmjet anëtarëve ose aksionarëve të saj, në 
përputhje me këtë Rregull. 

KREU 3  

AUTORIZIMI PËR NDËRTIM DHE REGJISTRIMI I BEBR-së 
 

Neni 9 
Autorizimi për Ndërtim dhe Regjistrimi 

 
1. Në mënyrë që BEBR-të të ushtrojnë veprimtarinë e tyre ato janë të obliguara që të autorizohen nga 

ZRRE dhe të regjistrohen në Regjistrin e BEBR-ve, në pajtim me këtë Rregull dhe dispozitat tjera të 
zbatueshme të Procedurës së Autorizimit për Ndërtimin e Projekteve të Energjisë1. 
 

2. Autorizimi për Ndërtim dhe Regjistrimi i BEBR-së janë procedura të veçanta administrative dhe nuk 
zëvendësojnë njëra-tjetrën. 
 

3. Autorizimi dhe regjistrimi i BEBR-së nuk përbëjnë licencim për ushtrimin e aktiviteteve të prodhimit, 
furnizimit ose aktiviteteve të tjera të licencuara. 
 

4. Ndarja e energjisë elektrike ndërmjet anëtarëve ose aksionarëve të BEBR-së nuk konsiderohet furnizim 
me energji elektrike dhe nuk i nënshtrohet licencimit si aktivitet furnizimi. 
 

5. Aplikimi për autorizim realizohet sipas formularit të paraqitur në Shtojcën 1 të kësaj Rregulle dhe në 
përputhje me procedurat e autorizimit në fuqi. 
 

6. Aplikimi për regjistrimin e BEBR-së realizohet sipas formularit të paraqitur në Shtojcën 2 të kësaj 
Rregulle. 

 
 

Neni 10 
Kriteret dhe Dokumentacioni për Aplikim për Autorizimin për Ndërtim të BEBR-ve 

 
1. BEBR, përveç kërkesave të përcaktuara në Procedurën e Autorizimit për Ndërtimin e Projekteve të 

Energjisë, për t’u autorizuar duhet të përmbushin edhe këto kritere minimale: 
 

1.1. të jetë e themeluar dhe regjistruar në pajtim me legjislacionin në fuqi; 
1.2. të garantojë kontroll efektiv nga anëtarët ose aksionarët; si dhe 
1.3. të ketë si qëllim parësor gjenerimin e përfitimeve mjedisore, ekonomike ose sociale për 

anëtarët ose komunitetin lokal dhe jo maksimizimin e fitimit financiar. 
 

2. BEBR-të, përveç kërkesave të përcaktuara në Procedurën e Autorizimit për Ndërtimin e Projekteve të 
Energjisë, paraqesin pranë ZRRE-së aplikimin për autorizim për ndërtim, i cili përmban së paku edhe: 

2.1. statutin; 

                                                      
1 Rregulla Nr. 03/2022 Për Procedurën e Autorizimit për Ndërtimin e Kapaciteteve të Reja Gjeneruese, Sistemeve të 
Reja të Transmisionit dhe Distribucionit të Gazit, Përfshirë Interkonektorët, Tubacionet Direkte për Energji Termike 
dhe Linjat Direkte të Energjisë Elektrike dhe Tubacionet Direkte të Transmisionit të Gazit Natyror. 

2.2. dëshminë e regjistrimit si subjekt juridik; 
2.3. përshkrimin e strukturës së qeverisjes; 
2.4. listën e anëtarëve ose aksionarëve, 
2.5. dëshminë e të drejtës pronësore dhe të drejtës së shfrytëzimit për objektet apo sipërfaqet, ku 

planifikohet instalimi; 
2.6. përshkrimin teknik të instalimeve të BRE-ve, dhe 
2.7. modelin e ndarjes së energjisë. 

 
3. ZRRE shqyrton secilën kërkesë për autorizim për ndërtim ose regjistrim brenda tridhjetë (30) ditësh, në 

pajtim me Rregullën për procedurën e autorizimit për ndërtimin e projekteve të energjisë dhe 
procedurat e Ligjit për Procedurën e Përgjithshme Administrative, nga pranimi i dokumentacionit të 
kompletuar.  

 
Neni 11  

Regjistri i BEBR-ve 
 
1. Çdo Bashkësi e Energjisë nga Burimet e Ripërtërishme regjistrohet në Regjistrin e BEBR-ve të 

administruar nga ZRRE para fillimit të aktivitetit të saj operativ që rregullohen me këtë Rregull.  
 

2. Regjistri përfshin së paku të dhëna mbi: 
2.1. emrin dhe formën juridike të BEBR-së; 
2.2. adresën dhe zonën e veprimit; 
2.3. anëtarët ose aksionarët dhe strukturën e qeverisjes; 
2.4. teknologjitë dhe kapacitetet e instaluara nga burimet e ripërtërishme të energjisë; 
2.5. asetet e tjera energjetike në pronësi, bashkëpronësi ose përdorim të BEBR-së, përfshirë 

instalimet gjeneruese të energjisë së ripërtërishme, sistemet e ruajtjes së energjisë, 
infrastrukturën për mbushjen (karikimin) e automjeteve elektrike dhe asetet e tjera energjetike 
në pronësi ose përdorim të BEBR-së; 

2.6. lokacionin e instalimeve energjetike, përfshirë parcelat kadastrale, kur janë të zbatueshme; 
2.7. modelin e ndarjes së energjisë; si dhe 
2.8. statusin e autorizimit, të regjistrimit dhe operimit të BEBR-së. 

 
3. Regjistri është publik, me përjashtim të të dhënave të mbrojtura sipas legjislacionit për mbrojtjen e të 

dhënave personale dhe konfidencialitetin e informacionit tregtar. 
 

4. ZRRE njoftohet për çdo ndryshim në të dhënat e regjistruara sipas këtij neni në përputhje me këtë 
Rregull. 

Neni 12 
BEBR me Strukturë Multi-lokacionale 

 
1. Bashkësia e Energjisë nga Burimet e Ripërtërishme mund të zotërojë, zhvillojë, ndërtojë ose operojë 

një ose më shumë njësi gjeneruese të energjisë nga burimet e ripërtërishme, sisteme të ruajtjes së 
energjisë, infrastrukturë për mbushjen (karikimin) e automjeteve elektrike dhe objekte të tjera të 
nevojshme për prodhimin, ruajtjen, menaxhimin, ndarjen dhe përdorimin e energjisë elektrike. 

2. Njësitë gjeneruese, sistemet e ruajtjes së energjisë, pikat matëse dhe anëtarët ose aksionarët e BEBR-
së mund të vendosen në një ose më shumë lokacione dhe mund të jenë të kyçur në nivele të ndryshme 
të tensionit të rrjetit elektrik, për aq kohë sa matja, ndarja, verifikimi dhe faturimi i energjisë mund të 
realizohen në mënyrë të sigurt, të saktë dhe të auditueshme përmes sistemeve të operatorit të rrjetit. 
 

3. Një BEBR mund të përfshijë një ose më shumë pika kyçjeje në rrjet dhe një ose më shumë objekte 
gjeneruese ose të ruajtjes së energjisë, të vendosura në një ose më shumë komuna, në përputhje me 
kriteret e afërsisë, të përcaktuara me këtë Rregull. 
 

4. Organizimi multi-lokacional nuk kufizohet nga kufijtë administrativë komunalë, për aq kohë sa 
plotësohen kriteret e afërsisë, sigurohet pjesëmarrja efektive e anëtarëve ose aksionarëve dhe 
përmbushen kërkesat teknike të operatorit të rrjetit. 
 

5. Operatori i rrjetit nuk mund të refuzojë një konfigurim multi-lokacional vetëm për shkak të numrit të 
lokacioneve, nivelit të tensionit ose vendndodhjes administrative të njësive pjesëmarrëse. 
 

6. Një konfigurim multi-lokacional mund të refuzohet vetëm në rast se operatori i rrjetit demonstron, me 
arsyetim teknik të dokumentuar, objektiv dhe proporcional, se konfigurimi cenon sigurinë, stabilitetin 
ose funksionimin e sigurt të sistemit elektroenergjetik ose pamundëson matjen, ndarjen dhe 
verifikimin e energjisë sipas kërkesave të kësaj Rregulle. 
 

7. Operatori i rrjetit siguron që kërkesat dhe procedurat për konfigurimet multi-lokacionale të jenë 
transparente, proporcionale, objektive, teknologjikisht neutrale dhe jodiskriminuese. 

 
Neni 13 

Kriteri i Afërsisë 
 
1. Kriteri i Afërsisë konsiderohet i përmbushur kur së paku dy të tretat (2/3) e anëtarëve ose aksionarëve 

të BEBR-së kanë vendbanim, seli, pikë konsumi të energjisë elektrike, aset energjetik pjesëmarrës në 
BEBR, ose pronësi apo të drejtë shfrytëzimi mbi pasuri të paluajtshme në komunën ku ndodhet 
projekti i energjisë së ripërtërishme ose në një nga komunat kufitare me të, në momentin e aplikimit. 
 

2. Për qëllime të verifikimit të kriterit të afërsisë, BEBR-ja paraqet pranë ZRRE-së dhe operatorit përkatës 
të rrjetit dokumentacionin përkatës që dëshmon përmbushjen e kërkesave të paragrafit 1 të këtij neni. 
 

3. Kriteri i afërsisë nuk përcaktohet ekskluzivisht mbi bazën e distancës gjeografike, nivelit të tensionit të 
kyçjes, pikës së kyçjes në rrjet ose konfigurimit teknik të sistemit elektroenergjetik, për aq kohë sa 
përmbushen kushtet e paragrafit 1 të këtij neni. 
 

4. BEBR-ja është e obliguar që gjatë gjithë periudhës së operimit të saj të ruajë përmbushjen e kritereve 
të afërsisë, të përcaktuara me këtë Rregull. Për çdo ndryshim i cili mund të ndikojë në përmbushjen e 
këtyre kritereve, njoftohet ZRRE-ja pa vonesë. ZRRE vlerëson nëse BEBR-ja vazhdon t'i përmbushë 
kriteret e afërsisë në përputhje me këtë Rregull dhe, sipas rastit, kërkon ndërmarrjen e masave për 
rivendosjen e përputhshmërisë. 

5. Operatorët e rrjetit sigurojnë që zbatimi i kriterit të afërsisë të mos krijojë kufizime ose barriera të 
pajustifikuara për themelimin, operimin ose zgjerimin e BEBR-ve. 
 

6. Operatori i rrjetit ose ZRRE-ja mund të kërkojnë verifikim shtesë në çdo kohë se a është duke u 
përmbushur kriteri i afërsisë, kur ekzistojnë dyshime të arsyeshme dhe të dokumentuara mbi saktësinë 
e të dhënave të paraqitura nga BEBR. 
 

7. Refuzimi i një kërkese për regjistrim, kyçje ose operim të një BEBR-je nuk mund të bazohet vetëm në 
kriterin e afërsisë, përveç rasteve kur konstatohet se kërkesat e këtij neni nuk janë përmbushur. Çdo 
refuzim duhet të jetë i arsyetuar, proporcional dhe i dokumentuar. 
 

8. Interpretimi dhe zbatimi i kriterit të afërsisë bazohet në parimet e proporcionalitetit, transparencës, 
mosdiskriminimit dhe neutralitetit. 

 
Neni 14 

Ndryshimet në Statusin dhe Anëtarësinë e BEBR-së 
 

BEBR brenda tridhjetë (30) ditësh  është e obliguar të njoftojë ZRRE-në, dhe operatorin përkatës të rrjetit 
për çdo ndryshim që lidhet me statusin juridik, strukturën organizative ose operimin e saj, duke përfshirë 
rritjen ose zvogëlimin e kapacitetit të instaluar dhe shtimin ose largimin e anëtarëve ose aksionarëve të 
BEBR-së. 
 

 
Neni 15 

Vlefshmëria, Modifikimi dhe Përfundimi i Autorizimit për Ndërtim 
 
Dispozitat e Procedurës së Autorizimit për Ndërtimin e Projekteve të Energjisë, që ndërlidhen me 
vlefshmërinë, modifikimin dhe përfundimin e autorizimit për ndërtim, zbatohen përshtatshmërisht edhe 
për BEBR-të.  
 

KREU 4  
KYÇJA NË RRJET DHE KËRKESAT TEKNIKE  

 
Neni 16 

Parimet e Kyçjes në Rrjet 
 

1. BEBR-të kanë të drejtë të kërkojnë dhe të realizojnë kyçjen në rrjetin e shpërndarjes ose të 
transmetimit në mënyrë transparente, jodiskriminuese dhe proporcionale, duke përfituar trajtim të 
drejtë dhe të barabartë me përdoruesit e tjerë të rrjetit, në përputhje me legjislacionin në fuqi dhe 
Kodet e Rrjetit. 
 

2. Kërkesat teknike dhe administrative për kyçje duhet të jenë proporcionale dhe bazuara në kritere 
objektive me madhësinë, kapacitetin dhe ndikimin real të instalimit në sistemin elektroenergjetik. 

3. Operatori i rrjetit nuk mund të refuzojë kyçjen në rrjet për shkak të natyrës komunitare të BEBR-së, 
modelit të ndarjes së energjisë ose strukturës së anëtarësisë, për aq kohë sa përmbushen kërkesat 
teknike dhe të sigurisë së rrjetit. 
 

4. Integrimi i BEBR-ve realizohet në përputhje me rregullat e tregut, kodet e rrjetit dhe parimet e 
mosdiskriminimit, duke promovuar integrimin e burimeve të ripërtërishme, sistemeve të ruajtjes së 
energjisë, shërbimeve të fleksibilitetit dhe pjesëmarrjes aktive të konsumatorëve, kur kjo është 
teknikisht dhe ekonomikisht e realizueshme. 
 

5. Çdo refuzim i kërkesës për kyçje duhet të jetë i arsyetuar, proporcional dhe i mbështetur në analiza 
teknike të dokumentuara, të cilat i komunikohen aplikuesit në përputhje me procedurat në fuqi. 

 
 

Neni 17 
Kërkesat Teknike për Kyçje 

 
1. Instalimet gjeneruese të BEBR-ve duhet të pajisen me sisteme mbrojtëse, kontrolli dhe shkyçjeje, në 

përputhje me Kodet e Rrjetit dhe kërkesat teknike të operatorit të rrjetit. 
 

2. Operimi i qëllimshëm në regjim ishullor i instalimeve të BEBR-së, që janë të kyçura në sistemin 
elektroenergjetik lejohet vetëm në përputhje me kodet përkatëse të rrjetit, kushtet teknike të kyçjes 
dhe me pëlqimin paraprak të operatorit përkatës të sistemit. 

 

3. Paragrafi 2 i këtij neni nuk zbatohet ndaj instalimeve plotësisht autonome, të cilat nuk kanë lidhje 
elektrike me sistemin elektroenergjetik dhe nuk mund të injektojnë energji në të. Kjo dispozitë nuk e 
përjashton zbatimin e kërkesave të tjera të përcaktuara me legjislacionin në fuqi. 
 

4. Matja e energjisë realizohet përmes pajisjeve matëse të miratuara nga operatori i rrjetit, për 
regjistrimin e energjisë së injektuar dhe të tërhequr nga rrjeti, në përputhje me kodin e matjes në fuqi. 
 

5. Instalimet duhet të përmbushin standardet e cilësisë së energjisë dhe kërkesat teknike të përcaktuara 
në Kodet e Rrjetit dhe standardet teknike të miratuara nga ZRRE. 
 

6. Operatori i rrjetit mund të kërkojë kufizim ose ndërprerje të përkohshme të prodhimit vetëm kur kjo 
është e nevojshme për garantimin e sigurisë, stabilitetit ose integritetit të sistemit elektroenergjetik 
dhe në mënyrë proporcionale, transparente dhe jodiskriminuese. 
 

7. Operatori i rrjetit ka të drejtë qasjeje teknike në pajisjet e kyçjes, matjes dhe mbrojtjes për qëllime 
operative, sigurie, mirëmbajtjeje dhe verifikimi të përmbushjes së kërkesave teknike. 

Neni 18 

Aplikimi për Kyçje në Rrjet 
 

1. BEBR dorëzon kërkesën për kyçje pranë operatorit përkatës të rrjetit, në varësi të kapacitetit të 
instaluar, nivelit të tensionit, kritereve të përcaktuara në legjislacionin në fuqi dhe kodet e rrjetit. 
 

2. Kyçja e instalimeve gjeneruese të BEBR-ve realizohet në rrjetin e shpërndarjes ose të transmetimit në 
përputhje me legjislacionin në fuqi, Kodet e Rrjetit dhe kushtet teknike të përcaktuara nga operatori 
përkatës i rrjetit: 

2.1. në rrjetin e shpërndarjes (OSSh) për kapacitete të instaluara deri në 10 MW, sipas Kodit të 
Shpërndarjes dhe dispozitave të kësaj Rregulle, ndërsa 

2.2. në rrjetin e transmetimit (OST) për kapacitete të instaluara mbi 10 MW, sipas Kodit të 
Transmetimit dhe dispozitave të kësaj Rregulle. 

 
3. Për BEBR-të me kapacitet të instaluar deri në 10MW, aplikimi për kyçje realizohet sipas Metodologjisë 

së Taksave të Kyçjes në Rrjetin e Shpërndarjes ose aktit përkatës që e zëvendëson atë. 
 

4. Për BEBR-të me kapacitet të instaluar mbi 10MW, aplikimi për kyçje realizohet sipas Metodologjisë së 
Taksave të Kyçjes në Rrjetin e Transmetimit. 
 

5. Çdo refuzim i kyçjes duhet të jetë i arsyetuar teknikisht, i dokumentuar në përputhje me legjislacionin 
në fuqi si dhe i mbështetur me dispozitat përkatëse të Kodeve të Rrjetit. 
 

6. Operatorët e rrjetit zbatojnë procedurat e kyçjes në mënyrë proporcionale, transparente, objektive 
dhe jodiskriminuese. 
 

Neni 19 
Taksat e Kyçjes  

 
1. Taksat e Kyçjes përcaktohen në përputhje me metodologjitë dhe aktet përkatëse të miratuara nga 

ZRRE-ja. 
 

2. Taksat e Kyçjes duhet të jenë transparente, objektive, jodiskriminuese dhe të bazuara në kosto reale 
dhe të arsyeshme. 
 

3. Taksat e Kyçjes duhet të jenë të bazuara në parimin e reflektimit të kostos dhe të shmangin çdo formë 
të subvencionimit të kryqëzuar ndërmjet përdoruesve të rrjetit. 
 

4. Operatori i rrjetit i siguron aplikuesit informacion të qartë dhe të detajuar për komponentët e taksave 
të kyçjes, në përputhje me metodologjitë në fuqi. 

Neni 20 
Standardet Teknike dhe Siguria 

 
1. Instalimet, pajisjet dhe asetet energjetike të BEBR-së, përfshirë sistemet e gjenerimit, ruajtjes së 

energjisë, menaxhimit të kërkesës dhe infrastrukturën për mbushjen (karikimin) e automjeteve 
elektrike, duhet të projektohen, ndërtohen, instalohen, operohen dhe mirëmbahen në përputhje me 
kodet teknike të aplikueshme, rregullat e operatorit të rrjetit, standardet teknike përkatëse 
ndërkombëtare dhe legjislacionin tjetër në fuqi.  
 

2. Pajisjet dhe instalimet e BEBR-së duhet të plotësojnë kërkesat teknike për siguri, mbrojtje, matje, 
monitorim, komunikim, kontroll, cilësi të energjisë dhe stabilitet të sistemit elektroenergjetik, në 
mënyrë që të mos rrezikohet funksionimi i sigurt dhe i qëndrueshëm i sistemit elektroenergjetik.  
 

3. Para vënies në operim, instalimet dhe pajisjet e BEBR-së i nënshtrohen procedurave të testimit, 
verifikimit dhe komisionimit, në përputhje me kërkesat teknike të Kodeve të Rrjetit dhe legjislacionin 
në fuqi. Operimi i instalimeve lejohet vetëm pas përfundimit me sukses të procedurave të testimit, 
verifikimit dhe komisionimit, sipas kërkesave të operatorit të rrjetit. 
 

4. BEBR-ja është përgjegjëse për zbatimin e masave të nevojshme për siguri operative, mbrojtje të 
njerëzve, personelit, pajisjeve dhe mjedisit, si dhe për menaxhimin e situatave emergjente, në 
përputhje me procedurat dhe kërkesat e operatorit të rrjetit dhe autoriteteve kompetente. 
 

5. Operatorët e rrjetit mund të kërkojnë verifikime teknike, testime shtesë ose masa korrigjuese vetëm 
kur kjo është objektivisht e nevojshme, e arsyetuar dhe proporcionale për sigurinë, stabilitetin ose 
besueshmërinë e sistemit elektroenergjetik. 
 

6. Dispozitat e kësaj Rregulle që lidhen me sistemet e ruajtjes së energjisë dhe infrastrukturën për 
mbushjen (karikimin) e automjeteve elektrike zbatohen në përputhje me legjislacionin, kodet teknike, 
rregullat e tregut dhe procedurat përkatëse në fuqi.  

 

7. Përfshirja e këtyre aseteve në kuadër të BEBR-së nuk i përjashton ato nga kërkesat e tjera të 
zbatueshme sipas natyrës, kapacitetit, konfigurimit dhe mënyrës së përdorimit të tyre. 

 
 
 

Neni 21 
Matja dhe Sistemet Matëse 

 
1. BEBR-ja dhe anëtarët ose aksionarët e saj pajisen me sisteme matëse të certifikuara, që mundësojnë 

leximin në distancë, në përputhje me Kodin e Matjes, kodet përkatëse të rrjetit dhe legjislacionin tjetër 
në fuqi. 

2. Sistemet matëse duhet të mundësojnë matjen e saktë dhe të verifikueshme të: 
2.1. energjisë elektrike të prodhuar dhe energjisë elektrike të injektuar në rrjet, kur këto maten 

veçmas sipas konfigurimit teknik, Kodit të Matjes dhe legjislacionit në fuqi. 
2.2. energjisë elektrike të konsumuar; dhe 
2.3. energjisë elektrike të ruajtur, kur është e zbatueshme. 

 
3. Matja e energjisë elektrike realizohet në përputhje me kërkesat e operatorit përkatës të rrjetit. Të 

dhënat zyrtare të matjes shërbejnë si bazë për kalkulimin dhe verifikimin e energjisë së ndarë, sipas 
modelit dhe faktorëve të ndarjes të regjistruar në sistemin e operatorit përkatës të rrjetit, si dhe për 
faturimin, balancimin dhe proceset e tjera të tregut. 
 

4. Operatorët e rrjetit janë përgjegjës për administrimin, validimin dhe verifikimin e të dhënave zyrtare 
të matjes, në përputhje me legjislacionin dhe kornizën rregullative në fuqi. 
 

5. Çdo ndryshim i propozuar në konfigurimin e sistemeve matëse, pikat e matjes ose parametrat që 
ndikojnë në matjen e energjisë duhet t’i paraqitet operatorit përkatës të rrjetit dhe, kur kërkohet sipas 
procedurave përkatëse, t’i nënshtrohet miratimit paraprak të tij. 
 

6. Të dhënat zyrtare të matjes të siguruara nga operatori i rrjetit përbëjnë bazën për ndarjen e energjisë, 
faturimin, balancimin dhe proceset e tjera të tregut. 

 
Neni 22 

Ndryshimet Teknike 
 

1. BEBR-ja e njofton paraprakisht operatorin përkatës të rrjetit për çdo ndryshim teknik të propozuar që 
ndikon ose mund të ndikojë në kapacitetin e instaluar, konfigurimin e sistemit, pikën e kyçjes, sistemet 
e ruajtjes së energjisë, infrastrukturën për mbushjen (karikimin) e automjeteve elektrike ose 
parametrat e tjerë teknikë relevantë për operimin e sigurt të rrjetit, në përputhje me procedurat dhe 
afatet përkatëse të operatorit të rrjetit. 
 

2. Ndryshimet që mund të ndikojnë në kapacitetin, sigurinë, stabilitetin ose funksionimin e sistemit 
elektroenergjetik i nënshtrohen shqyrtimit dhe miratimit paraprak nga operatori përkatës i rrjetit, në 
përputhje me Kodet e Rrjetit.  
 

3. Ndryshimet në përbërjen e anëtarëve ose aksionarëve, pikat matëse pjesëmarrëse ose faktorët e 
ndarjes së energjisë regjistrohen dhe zbatohen në përputhje me këtë Rregull dhe procedurat e 
operatorit përkatës të rrjetit. 

KREU 5 
MASAT E SIGURISË DHE EMERGJENCAT E RRJETIT 

 
Neni 23  

Procedurat për Situata Emergjente 
 

1. Operatori i rrjetit mund të kufizojë ose ndërpresë përkohësisht kyçjen ose operimin e instalimeve të 
BEBR-së vetëm kur ekziston rrezik i dokumentuar për sigurinë e njerëzve, sigurinë e personelit, 
sigurinë dhe stabilitetin ose besueshmërinë e sistemit elektroenergjetik, në përputhje me Kodet e 
Rrjetit. 
 

2. Kufizimi ose ndërprerja zbatohet vetëm në masën dhe kohëzgjatjen e nevojshme për eliminimin e 
rrezikut. Operatori i rrjetit njofton BEBR-në për masën e ndërmarrë dhe rikthen operimin normal pa 
vonesë të panevojshme sapo të eliminohen shkaqet që kanë justifikuar kufizimin ose ndërprerjen. 
 

3. Çdo masë kufizuese ose ndërprerëse duhet të jetë proporcionale, objektive, e arsyetuar teknikisht, 
transparente, jodiskriminuese dhe e dokumentuar.  
 

4. BEBR-ja ka të drejtë të marrë njoftim me shkrim për arsyet e masës së ndërmarrë dhe të paraqesë 
sqarime ose kërkesë për rishqyrtim, në përputhje me procedurat e operatorit të rrjetit dhe aktet 
përkatëse të ZRRE-së. 

 

KREU 6  
TARIFAT, MATJA, NDARJA DHE FATURIMI I ENERGJISË  

 
Neni 24 

Tarifat dhe Taksat 
 
1. BEBR-ja dhe anëtarët ose aksionarët e saj, në varësi të nivelit të tensionit në pikën e kyçjes dhe modelit 

të konsumit, paguajnë tarifat përkatëse të zbatueshme, sipas metodologjive të miratuara nga ZRRE. 
 
2. Tarifat për shfrytëzimin e rrjetit (OST/OSSh) aplikohen në përputhje me metodologjitë tarifore të 

miratuara nga ZRRE-ja dhe mbi bazën e përdorimit real të rrjetit, në mënyrë transparente, 
jodiskriminuese dhe proporcionale. 
 

3. Komponentët tariforë dhe rregullatorë aplikohen sipas metodologjive të miratuara nga ZRRE-ja dhe 
pasqyrojnë shërbimet e rrjetit dhe përdorimin real të rrjetit. 
 

4. Aplikimi i tarifave për përdorimin e rrjetit ndaj energjisë së ndarë brenda BEBR-së bazohet në 
përdorimin real të rrjetit dhe nuk duhet, në asnjë rast, të rezultojë në ngarkim të dyfishtë për të 
njëjtën sasi energjie elektrike, në përputhje me metodologjitë tarifore të miratuara nga ZRRE.  

Neni 25 

Shkëmbimi dhe Qasja në të Dhëna 
 

1. Shkëmbimi i të dhënave të matjes, prodhimit, konsumit dhe ndarjes së energjisë realizohet përmes 
sistemeve informative të operatorëve të rrjetit ose platformave të tjera të autorizuara për 
shkëmbimin e të dhënave.  
 

2. Operatorët e rrjetit përbëjnë burimin zyrtar të të dhënave të matjes dhe ndarjes së energjisë për 
qëllime të: 

2.1. faturimit; 
2.2. ndarjes së energjisë;  
2.3. balancimit; 
2.4. proceseve të tregut; si dhe 
2.5. raportimit rregullator.  

 
3. BEBR, anëtarët ose aksionarët e saj, furnizuesit, agregatorët, Palët Përgjegjëse për Balancim (PPB) dhe 

palët tjera të autorizuara kanë të drejtë qasjeje në të dhënat e matjes, në masën e nevojshme për 
ushtrimin e funksioneve të tyre, në mënyrë të sigurt, transparente dhe jodiskriminuese, në përputhje 
me legjislacionin për mbrojtjen e të dhënave personale dhe rregullat përkatëse të tregut.  
 

4. Të dhënat e matjes dhe ndarjes së energjisë të siguruara nga operatorët e rrjetit përdoren si burim 
zyrtar për faturim, balancim dhe proceset e tregut. 
 

5. BEBR, agregatorët dhe palët e tjera të autorizuara mund të përdorin të dhënat për analiza, optimizim 
operacional, menaxhim të fleksibilitetit dhe raportim, pa ndryshuar ose zëvendësuar të dhënat zyrtare 
të operatorit të rrjetit. 
 

6. Qasja dhe shkëmbimi i të dhënave realizohen sipas roleve, qëllimeve dhe autorizimeve përkatëse të 
anëtarëve ose aksionarëve dhe BEBR-ve, në përputhje me këtë Rregull, legjislacionin për mbrojtjen e 
të dhënave personale, Kodin e Matjes dhe rregullat e tregut. Procedurat për dhënien, ndryshimin dhe 
ndërprerjen e qasjes, regjistrimin e qasjeve dhe ruajtjen e të dhënave zbatohen sipas bazës juridike, 
roleve, qëllimeve dhe autorizimeve përkatëse të anëtarëve ose aksionarëve dhe BEBR-ve dhe 
kërkesave përkatëse në fuqi. 
 

7. Specifikimet teknike dhe operative për shkëmbimin elektronik të të dhënave, përfshirë sigurinë dhe 
funksionimin e ndërfaqeve për programimin e aplikacioneve, përcaktohen me protokolle ose 
procedura teknike të operatorëve përkatës dhe standardeve të zbatueshme të industrisë duke 
përfshirë kërkesat për siguri kibernetike. 

 
Neni 26 

E Drejta për Ndarje të Energjisë 
 

1. BEBR kanë të drejtë të ndajnë energjinë e prodhuar nga burimet e ripërtërishme ndërmjet anëtarëve 
ose aksionaëve të tyre, në përputhje me këtë Rregull. 

2. Ndarja e energjisë ndërmjet anëtarëve ose aksionareve realizohet nga operatori përkatës i rrjetit në 

përputhje me modelin e ndarjes të përcaktuar nga BEBR-të dhe të regjistruar në sistemet e operatorit 
të rrjetit. 
 

3. Për periudhën e faturimit, operatori i rrjetit i vë në dispozicion BEBR-së, së paku, të dhënat bazë për: 
3.1. pikën e matjes së gjenerimit (gjenerimi i matur dhe energjia tepricë); dhe 
3.2. pikat e matjes së konsumit për anëtarët (konsumi i matur dhe pjesa e ndarë). 

 
4. Të dhënat për energjinë e ndarë, konsumuar dhe tepricat i komunikohen furnizuesit të kontraktuar të 

konsumatorit/anëtarit nga operatori i rrjetit, për reflektim në faturimin individual.  
 

5. Operatori përkatës i rrjetit të shpërndarjes ose transmetimit përbën burimin zyrtar të të dhënave për: 
5.1. matjen e energjisë së prodhuar dhe konsumuar; 
5.2. ndarjen e energjisë ndërmjet anëtarëve të BEBR-së; 
5.3. transmetimin e të dhënave për qëllime faturimi, balancimi dhe proceseve të tregut. 

 
6. BEBR-të, operatorët e BEBR-së ose agregatorët mund të realizojnë optimizim operacional, analiza ose 

raportim të të dhënave, pa zëvendësuar ose modifikuar të dhënat zyrtare të operatorit të rrjetit. 
 

7. Shkëmbimi i të dhënave realizohet përmes platformave digjitale të operatorëve të rrjetit ose data hub-
eve të miratuara nga ZRRE, në mënyrë neutrale, transparente dhe jodiskriminuese. 

 

 
Neni 27 

Modelet e Ndarjes së Energjisë 
 

1. Modeli statik i ndarjes: çdo anëtari i ndahet një pjesë e paracaktuar e energjisë së prodhuar, sipas 
faktorëve të pjesëmarrjes, të miratuar nga organet kompetente të BEBR-së dhe të regjistruar pranë 
operatorit të rrjetit. Operatori i rrjetit kryen ndarjen e energjisë në përputhje me këta faktorë dhe 
bazuar në të dhënat zyrtare të matjes. 
 

2. Modeli dinamik i ndarjes: ndarja e energjisë bazohet në konsumin real të pjesëmarrësve (në intervale 
15 minutëshe ose sipas ciklit të ndarjes), me synim rritjen e vetëmjaftueshmërisë. Energjia e pandarë 
mund të injektohet në rrjet ose trajtohet sipas Nenit 32 të kësaj rregulle. 
 

3. Modeli hibrid i ndarjes: ndarja e energjisë realizohet duke kombinuar një komponent statik dhe një 
komponent dinamik, ku: 
 

3.1. një pjesë e energjisë ndahet sipas faktorëve të paracaktuar (statik) për të garantuar stabilitet 
dhe parashikueshmëri për anëtarët; dhe 

3.2. pjesa e mbetur ndahet sipas konsumit real (dinamik) për të optimizuar vetë – konsumin kolektiv 
dhe për të minimizuar tepricat. 

4. Faktorët e ndarjes dhe çdo ndryshim i tyre bëhen efektivë vetëm pas regjistrimit dhe validimit në 
sistemin e operatorit të rrjetit, dhe nuk mund të aplikohen në mënyrë retroaktive. 
 

5. Modeli i ndarjes dhe parametrat e tij mund të ndryshohen vetëm me efekt nga periudha e ardhshme 
e faturimit, pas regjistrimit në sistemin e operatorit të rrjetit. 
 

6. BEBR-ja zgjedh modelin e ndarjes së energjisë në aktet e saj të brendshme dhe e regjistron atë pranë 
operatorit të rrjetit. 
 

7. Kur komuna është anëtare ose aksionare e BEBR-së, pjesa e energjisë që i ndahet komunës sipas 
modelit të ndarjes mund të ndahet në një ose më shumë pika matëse ku komuna është konsumator 
fundor ose bartëse e ligjshme e marrëdhënies së furnizimit. Pikat matëse përkatëse mund të 
përfshijnë ndriçimin publik, objektet administrative komunale, institucionet arsimore, objektet publike 
të kujdesit parësor shëndetësor dhe objekte të tjera publike nën administrimin e komunës. Pikat 
matëse duhet të jenë të përfshira në modelin e ndarjes së BEBR-së dhe ndarja realizohet në përputhje 
me kriterin e afërsisë, Kodin e Matjes, rregullat e tregut dhe procedurat e operatorit përkatës të rrjetit. 
Pika matëse e një personi tjetër juridik mund të përfshihet vetëm kur ai person është anëtar ose 
aksionar i ligjshëm i BEBR-së ose kur kjo lejohet shprehimisht nga legjislacioni në fuqi. 

 

 
Neni 28  
Faturimi 

 
1. Faturimi për anëtarët e BEBR bëhet në përputhje me të dhënat zyrtare të matjes dhe ndarjes të 

siguruara nga operatori i rrjetit. 
 

2. Furnizuesi i energjisë elektrike me të cilin anëtari ose aksionari ka kontratë furnizimi është përgjegjës 
për lëshimin e faturës individuale dhe reflektimin e të dhënave të ndarjes së energjisë, në bazë të të 
dhënave të ofruara nga operatori i rrjetit. 
 

3. Faturimi duhet të jetë transparent, i saktë, i verifikushëm dhe jodiskriminues dhe i bazuar në kosto 
reale. 
 

4. Pjesëmarrja në BEBR nuk cenon të drejtën e konsumatorit për ndërrimin e furnizuesit dhe nuk mund 
të kufizohet me dispozita të brendshme të BEBR-së.  
 

5. Asnjë marrëveshje e brendshme e BEBR-së nuk mund të vendosë kushte që kufizojnë, vonojnë ose e 
bëjnë ekonomikisht të paarsyeshëm ndërrimin e furnizuesit nga një anëtar; çdo klauzolë e tillë 
konsiderohet e pavlefshme. 

Neni 29 
Raportimi i Incidenteve Operative  

 
1. BEBR-ja njofton operatorin përkatës të rrjetit për çdo ngjarje ose incident që mund të ndikojë në 

sigurinë, funksionimin ose stabilitetin e instalimeve të saj dhe të sistemit elektroenergjetik. 
 

2. Operatori i rrjetit dhe BEBR-ja bashkëpunojnë për identifikimin e shkakut të incidentit dhe rikthimin 
sa më të shpejtë të operimit normal të instalimeve. 
 

3. Raportimi i incidentit përfshinë së paku kohën e ngjarjes, përshkrimin e shkakut të njohur ose të 
dyshuar, masat e ndërmarra dhe statusin e rikthimit në operim. 

 
 

Neni 30 
Integrimi me Agregatorët dhe Skemat e Fleksibilitetit 

 
1. BEBR-ja mund të marrë pjesë në aktivitetet e agregimit, fleksibilitetit, përgjigjes ndaj kërkesës dhe 

tregjet përkatëse të energjisë drejtpërdrejt ose përmes agregatorëve të pavarur, në përputhje me 
legjislacionin, rregullat e tregut dhe kushtet e pjesëmarrjes në tregjet përkatëse. 
 

2. Në rastet kur BEBR-ja merr pjesë në aktivitetet e agregimit, agregatori i pavarur mund të kryejë, sipas 
marrëveshjes kontraktuale me BEBR-në, ndër të tjera, funksionet operative në vijim: 

2.1. menaxhimin operacional të fleksibilitetit dhe kapaciteteve të disponueshme të BEBR-së; 
2.2. optimizimin e prodhimit, konsumit dhe ruajtjes së energjisë për qëllime tregu ose shërbime të 

sistemit; 
2.3. koordinimin teknik dhe shkëmbimin e të dhënave operative me operatorët e rrjetit, furnizuesit 

dhe palët përgjegjëse për balancim (PPB); si dhe 
2.4. nominimet, aktivizimet dhe proceset e tjera tregtare që lidhen me pjesëmarrjen në tregjet e 

energjisë dhe shërbimet e fleksibilitetit. 
 

3. Agregatori i siguron BEBR-së informata, raporte dhe evidenca të mjaftueshme lidhur me aktivitetet e 
agregimit, përfitimet ekonomike dhe performancën e shërbimeve të fleksibilitetit, në përputhje me 
kërkesat rregullative. 

 
4. BEBR-ja mund të marrë pjesë në tregjet e energjisë përmes agregatorëve të pavarur, në përputhje me 

rregullat e tregut, pa kërkuar pëlqimin e furnizuesit ekzistues dhe pa u kufizuar nga marrëdhëniet 
kontraktuale me furnizuesin, përveç rasteve të përcaktuara me ligj.  
 

5. Marrëdhënia ndërmjet BEBR-së dhe agregatorit rregullohet me marrëveshje kontraktuale që 
përcaktojnë të drejtat, detyrimet dhe përgjegjësitë e palëve, përfshirë ndarjen e përgjegjësive 
operative dhe financiare që rrjedhin nga aktivitetet e agregimit dhe pjesëmarrja në tregjet përkatëse 
të energjisë. 

6. Pjesëmarrja e BEBR-ve në tregjet e fleksibilitetit, balancimit dhe shërbimeve të sistemit duhet të jetë 

e hapur, transparente, proporcionale, objektive dhe jodiskriminuese. 

 
 

KREU 7 
BALANCIMI DHE MENAXHIMI I TEPRICAVE  

 
Neni 31 

Përgjegjësia për Balancim 
 

  
1. BEBR-ja mban përgjegjësi për balancim vetëm në rastet kur vepron si pjesëmarrës në treg ose kur 

është subjekt i detyrimeve për balancim.  
 

2. Ndarja e energjisë ndërmjet anëtarëve ose aksionarëve të BEBR-së për qëllime vetë-konsumi 
individual ose kolektiv nuk konsiderohet furnizim me energji elektrike ndaj palëve të treta dhe nuk 
krijon detyrim të veçantë për përgjegjësi për balancim. 

 
 

Neni 32 
Menaxhimi i Tepricave 

 
1. Energjia tepricë mund të trajtohet në njërën nga mënyrat vijuese:  

 
1.1. të ruhet në sisteme të ruajtjes së energjisë; 
1.2. të shitet në tregun e energjisë elektrike drejtpërdrejt nga BEBR-ja, përmes një agregatori 

ose një pjesëmarrësi tjetër të autorizuar në tregun e energjisë elektrike; 
1.3. të injektohet në rrjet dhe kompensohet financiarisht nga furnizuesi përkatës i anëtarit ose 

aksionarit të BEBR-së, sipas marrëveshjes ndërmjet furnizuesit përkatës dhe anëtarit ose 
aksionarit të BEBR-së dhe kushteve të tregut. 

 
2. Mënyra e trajtimit dhe shpërndarjes së përfitimeve nga energjia tepricë përcaktohet nga BEBR-ja në 

aktet e saj të brendshme dhe, kur është e zbatueshme, në marrëveshjet kontraktuale me furnizuesit, 
agregatorët, Palët Përgjegjëse për Balancim (PPB) ose pjesëmarrësit e tjerë të tregut. 

 
3. BEBR mund të vendosë vullnetarisht mekanizma solidariteti energjetik ose mbështetje për 

konsumatorët e cenueshëm (në nevojë), në përputhje me legjislacionin social dhe energjetik në fuqi. 

KREU 8 

TË DREJTAT DHE DETYRIMET E PALËVE 
 

Neni 33 
Të Drejtat e BEBR 

 
1. BEBR-të kanë të drejtë të: 

1.1. Kyçen në rrjet në mënyrë transparente, jodiskriminuese dhe proporcionale. 
1.2. Prodhojnë, konsumojnë, ruajnë, ndajnë dhe shesin energji elektrike nga burimet e ripërtërishme 

në tregun e energjisë elektrike dhe përmes Marrëveshjeve për Blerje të Energjisë së 
Ripërtërishme, në përputhje me legjislacionin dhe rregullat e tregut në fuqi. 

1.3. Ndajnë mes anëtarëve ose aksionarëve të BEBR-së energjinë që prodhohet nga njësitë e 
prodhimit në pronësi të asaj BEBR-je, bazuar në modelin e ndarjes së energjisë. 

1.4. Marrin pjesë në tregjet e energjisë elektrike, në shërbimet e fleksibilitetit dhe shërbimet 
ndihmëse, drejtpërdrejt ose përmes agregatorëve, dhe në përputhje me rregullat e tregut.  

1.5. Marrin informacion të qartë dhe të plotë për procedurat teknike, tarifat dhe afatet. 
1.6. Përdorin mekanizmat e koordinimit në rast emergjencash sipas afateve të përcaktuara. 
1.7. Operojnë, disponojnë dhe menaxhojnë objektet e gjenerimit, si dhe mund të angazhojnë palë 

të treta për operimin, mirëmbajtjen ose menaxhimin teknik të tyre, pa cenuar autonominë dhe 
kontrollin efektiv të BEBR-së. 

1.8. Organizojnë dhe zbatojnë ndarjen e energjisë ndërmjet anëtarëve pa pengesa teknike, 
administrative ose tarifore të pajustifikuara, në përputhje me këtë Rregull dhe rregullat e tregut. 

1.9. Zhvillojnë, zotërojnë dhe operojnë sisteme të ruajtjes së energjisë, infrastrukturë për mbushjen 
(karikimin) e automjeteve elektrike dhe asete të tjera energjetike. 

1.10. Kenë qasje në të dhënat e matjes, konsumit, prodhimit dhe ndarjes së energjisë në mënyrë 
transparente dhe jodiskriminuese. 

 
2. Ndarja e energjisë elektrike ndërmjet anëtarëve ose aksionarëve të BEBR-së, e realizuar në përputhje 

me këtë Rregull, nuk konsiderohet furnizim me energji elektrike. 
 

3. Bashkësitë për Energji nga Burimet e Ripërtërishme mund të përfitojnë nga Skemat Mbështetëse në 
përputhje me legjislacionin dhe aktet nënligjore në fuqi. 
 

4. Ushtrimi i së drejtës për shitje dhe pjesëmarrje në treg nga BEBR-të realizohet në përputhje me nenin 
34 të Ligjit Nr. 08/L-258 për Promovimin e Përdorimit të Burimeve të Ripërtërishme të Energjisë dhe 
nuk cenon karakterin jofitimprurës dhe qëllimin themelor të BEBR-së.  
 

5. Ushtrimi i këtyre të drejtave nuk duhet të rezultojë në shtrembërim të konkurrencës në tregun e 
energjisë elektrike dhe zbatohet në përputhje me parimet e tregut të brendshëm të energjisë. 
 

6. Dispozitat e këtij neni nuk përjashtojnë BEBR nga detyrimet dhe pagesat që aplikohen për 
pjesëmarrësit në tregun e energjisë elektrike, përfshirë tarifat e rrjetit, detyrimet e balancimit dhe 
detyrimet tjera të përcaktuara në legjislacionin dhe rregullat e tregut të energjisë elektrike në fuqi. 

Neni 34 
Detyrimet e BEBR-së 

 
1. BEBR-ja është e detyruar të: 

1.1. Veprojë në pajtim me legjislacionin në fuqi, Kodet e Rrjetit, Kodin e Matjes, Rregullat e Tregut 
dhe kërkesat teknike të zbatueshme. 

1.2. Sigurojë që instalimet dhe pajisjet e saj të përmbushin kërkesat teknike, të sigurisë, matjes 
dhe komunikimit, të përcaktuara nga legjislacioni dhe operatorët e rrjetit. 

1.3. Bashkëpunojë me operatorët e rrjetit, Palën Përgjegjëse për Balancim (PPB), agregatorët dhe 
pjesëmarrësit e tjerë të autorizuar të tregut për qëllime matjeje, raportimi, balancimi dhe 
operimi të sigurt të sistemit elektroenergjetik, kur është e aplikueshme. 

1.4. Lidhë dhe respektojë marrëveshjet përkatëse të kyçjes në rrjet, në përputhje me modelin 
organizativ dhe konfigurimin teknik të BEBR-së. 

1.5. Lidhë marrëveshjet për aderim në Rregullat e Tregut dhe për Palën Përgjegjëse për Balancim, 
kur merr pjesë drejtpërdrejt në tregun e energjisë elektrike. 
Njoftojë operatorin përkatës të rrjetit dhe kur është e nevojshme edhe ZRRE-në, për çdo 
ndryshim teknik, zgjerim të kapaciteteve, ndryshim të pikave matëse ose ndryshim tjetër që 
mund të ndikojë në operimin e sistemit elektroenergjetik dhe të sigurojë miratimin përkatës. 

1.6. Respektojë procedurat operative, masat e sigurisë dhe procedurat për emergjenca dhe 
ndërprerje të rrjetit. 

1.7. Sigurojë saktësinë e informacionit dhe të dhënave të paraqitura pranë ZRRE-së, operatorëve 
të rrjetit dhe institucioneve të tjera kompetente. 

1.8. Përfshihet në raportimin periodik, verifikimet dhe auditimet e kërkuara sipas legjislacionit në 
fuqi. 

1.9. Respektojë modelin e deklaruar të ndarjes së energjisë dhe sigurojë përditësimin e të dhënave 
për anëtarët, aksionarët dhe faktorët e ndarjes në përputhje me procedurat e operatorit të 
rrjetit. 

1.10. Respektojë të drejtat e anëtarëve ose aksionarëve, përfshirë transparencën, qasjen në 
informacion, të drejtën për largim nga BEBR-ja dhe të drejtën për ndërrimin e furnizuesit të 
energjisë elektrike.  

 
 

Neni 35 
Të Drejtat e Operatorëve 

 
1. Operatorët e rrjetit kanë të drejtë të: 

1.1. Të informohen për krijimin e një BEBR-je, si dhe për përmbajtjen e mëposhtme dhe çdo ndryshim 
në këtë përmbajtje: 

1.1.1. Përshkrimi i funksionimit të stabilimenteve të gjenerimit (dhe stabilimenteve për ruajtje 
të energjisë, nëse është e zbatueshme), duke përfshirë numrat e pikave të matjes; 

1.1.2. Pikat matëse të konsumit të anëtarëve ose aksionarëve të BEBR-së, që marrin pjesë në 
ndarjen e energjisë; 

1.1.3. Të dhënat për modelin e ndarjes së energjisë, faktorët e ndarjes dhe ndryshimet e tyre; 
1.1.4. Shtimin apo largimin e anëtarëve ose aksionarëve të BEBR; 
1.1.5. Përfundimi ose shpërbërja e BEBR dhe dekomisionimin e objekteve të gjenerimit. 

1.2. Kërkesa për informacion duhet të jetë proporcionale dhe e kufizuar vetëm në të dhënat e 
nevojshme për operimin e sigurt, stabilitetin dhe administrimin e rrjetit elektroenergjetik. 

1.3. Monitorojnë rrjetin për siguri, stabilitet dhe cilësi të furnizimit. 
1.4. Miratojnë ose refuzojnë kërkesat për kyçje në rast mungese të kapaciteteve ose rrezikut të 

dokumentuar teknik të sigurisë së operimit të rrjetit. Refuzimi duhet të jetë i arsyetuar teknikisht, 
proporcional dhe i dokumentuar, në përputhje me Kodet e Rrjetit dhe legjislacionin në fuqi.  

1.5. Shkyçin përkohësisht instalimet ose asetet energjetike të BEBR-së vetëm për arsye sigurie të 
dokumentuara teknikisht dhe në përputhje me Kodet e Rrjetit. 

1.6. Vendosin kushtet teknike për matje dhe pajisje mbrojtëse. 
1.7. Të kryejnë inspektime, verifikime dhe testime teknike në përputhje me legjislacionin dhe Kodet e 

Rrjetit. 
1.8. Përcaktojnë dhe publikojnë procedurat dhe afatet operative për reagim gjatë emergjencave. 

 
Neni 36 

Detyrimet e Operatorëve të Rrjetit 
 

1. Operatorët e rrjetit janë të detyruar të: 
1.1. Sigurojnë trajtim transparent, jodiskriminues dhe proporcional ndaj BEBR-ve në procedurat e 

kyçjes, matjes, ndarjes së energjisë dhe qasjes në treg. 
1.2. Sigurojnë shkëmbimin e të dhënave me BEBR-të, furnizuesit, PPB-të, agregatorët dhe palët e 

tjera të autorizuara për qëllime faturimi, balancimi dhe kompensimi. 
1.3. Informojnë BEBR-të për kufizimet e kapacitetit dhe menaxhimin e kongjestionit. 
1.4. Sigurojnë procedura të qarta emergjencash dhe ndërprerjesh, me afate për reagim të palëve. 
1.5. bëjnë matjen e energjisë së furnizuar dhe të injektuar në përputhje me kornizën e matjes dhe 

rregullat e tregut. 
1.6. T'ua vënë në dispozicion leximet e matësve si furnizuesve edhe BEBR sa më shpejt të jetë e 

mundur, dhe brenda afateve të përcaktuara në kornizën e matjes dhe rregullat e tregut. Të 
dhënat duhet të vihen në dispozicion nëpërmjet sistemeve elektronike, platformave digjitale 
ose portaleve të dedikuara për përdoruesit dhe falas me masa të përshtatshme sigurie.  

1.7. Sigurojnë qasjen në të dhëna në mënyrë jodiskriminuese, për të gjitha palët e autorizuara. 
1.8. Realizojnë ndarjen e energjisë në përputhje me modelin e ndarjes së energjisë të deklaruar 

nga BEBR dhe të regjistruar në sistemet e operatorit, bazuar në të dhënat zyrtare të matjes. 
1.9. Lidhin marrëveshje të kyçjes me BEBR dhe/ose përdoruesit individualë sipas modelit 

rregullator në fuqi.  
1.10. Sigurojnë që kërkesat teknike, administrative dhe procedurale të zbatueshme për BEBR-të të 

mos krijojnë barriera ose kufizime të pajustifikuara për themelimin, operimin ose zgjerimin e 
tyre. 

 
Neni 37 

Të Drejtat e Furnizuesit përkatës 
 

1. Furnizuesi ka të drejtë të: 
1.1. Lëshojë fatura dhe zbatojë mekanizmat e kompensimit sipas marrëveshjeve kontraktuale dhe 

legjislacionit në fuqi. 

1.2. Merr nga operatori i rrjetit dhe palët e autorizuara të tregut të dhënat e nevojshme për faturim, 
kompensim dhe proceset e tregut. 

1.3. Kërkojë verifikimin dhe korrigjimin e të dhënave të matjes ose ndarjes në rast të dyshimeve të 
arsyeshme për pasaktësi.  

1.4. Pezullojë përkohësisht zbatimin e kompensimit vetëm kur mungojnë të dhënat zyrtare të 
matjes ose ekzistojnë mospërputhje të pazgjidhura të konfirmuara nga operatori i rrjetit. 

1.5. Mbështetet në të dhënat zyrtare të operatorit të rrjetit për qëllime faturimi dhe kompensimi. 
 

2. Furnizuesi nuk mban përgjegjësi për pasaktësi në faturim ose kompensim, si dhe për efektet 
financiare që rrjedhin nga ndarja e energjisë brenda BEBR-së, kur këto burojnë nga të dhëna të 
pasakta, të paplota ose të vonuara të ofruara nga operatori i rrjetit ose nga të dhënat zyrtare të 
ndarjes së energjisë të përcaktuara nga operatori i rrjetit. 

 
3. Në rast të korrigjimit të mëvonshëm të të dhënave zyrtare të matjes ose ndarjes së energjisë nga 

operatori i rrjetit, furnizuesi ka të drejtë të bëjë/kryejë korrigjimet përkatëse në faturim, në përputhje 
me legjislacionin në fuqi dhe procedurat e tregut. 
 

4. Në rast të ndërrimit të furnizuesit nga një anëtar i BEBR, kompensimi për periudhën përkatëse kryhet 
deri në datën efektive të ndërrimit, bazuar në të dhënat zyrtare të matjes. 

 
Neni 38 

Detyrimet e Furnizuesit përkatës 
 

1. Furnizuesi është i detyruar të furnizojë anëtarët ose aksionarët e BEBR-së me të cilët ka lidhur kontratë 
furnizimi, në përputhje me legjislacionin në fuqi, me Kushtet e Përgjithshme të Furnizimit dhe kërkesat 
e kësaj Rregulle. 
 

2. Furnizuesi lëshon faturat për anëtarët ose aksionarët e BEBR-së në bazë të të dhënave zyrtare të 
matjes dhe ndarjes së energjisë, të siguruara nga operatori i rrjetit.  
 

3. Faturimi dhe kompensimi duhet të jenë të sakta, transparente, të verifikueshme dhe jodiskriminuese.  
 

4. Furnizuesi nuk mund të diskriminojë konsumatorët për shkak të pjesëmarrjes së tyre në një BEBR ose 
për shkak të ushtrimit të të drejtave të tyre sipas kësaj Rregulle. 
 

5. Furnizuesi bashkëpunon me BEBR-të, operatorët e rrjetit, agregatorët, Palët Përgjegjëse për Balancim 
(PPB) dhe pjesëmarrësit e tjerë të autorizuar të tregut për shkëmbimin e të dhënave dhe realizimin 
korrekt të proceseve të faturimit, kompensimit dhe tregut.  
 

6. Furnizuesi mban evidencë të saktë të faturimit dhe kompensimit, në përputhje me legjislacionin në 
fuqi. 
 

7. Zbatimi i mekanizmave të kompensimit realizohet në përputhje me legjislacionin, marrëveshjet 
kontraktuale dhe metodologjitë e miratuara nga ZRRE 

KREU 9 
MBROJTJA SOCIALE, GJINORE DHE MJEDISORE 

 
Neni 39 

Konsumatorët e Cenueshëm (në nevojë)  
 

1. Konsumatorët e cenueshëm (në nevojë) kanë të drejtë të marrin pjesë në BEBR si anëtarë me të drejta 
të plota, përfshirë të drejtën e votës, në përputhje me statutin dhe rregullat e brendshme të BEBR-së. 
 

2. Pjesëmarrja e konsumatorëve të cenueshëm (në nevojë) në BEBR duhet të jetë e garantuar në mënyrë 
jodiskriminuese dhe nuk mund të kufizohet për arsye financiare ose administrative që nuk janë 
objektivisht të justifikuara.  
 

3. Konsumatorët e cenueshëm (në nevojë) mund të përfitojnë masa mbështetëse ose lehtësuese kur 
këto parashihen nga BEBR, programet publike ose skemat mbështetëse në fuqi.  
 

4. BEBR-të mund të zbatojnë masa mbështetëse për konsumatorët e cenueshëm (në nevojë), përfshirë: 
4.1. kushte të lehtësuara anëtarësimi; 
4.2. mekanizma të solidaritetit energjetik dhe mbështetjes sociale të miratuara nga BEBR, ose  
4.3. skema të ndarjes së përfitimeve për konsumatorët. 

 
5. Konsumatorët e cenueshëm (në nevojë) identifikohen dhe përcaktohen në bazë të kritereve të 

përcaktuara në kuadër të Programit për Mbrojtjen e Konsumatorëve të Cenueshëm (në nevojë) të 
Energjisë Elektrike.  
 

6. BEBR-të inkurajohen të kontribuojnë në reduktimin e varfërisë energjetike përmes mekanizmave të 
solidaritetit, rritjes së qasjes në energji të përballueshme dhe shpërndarjes së drejtë të përfitimeve në 
nivel lokal dhe promovimit të tranzicionit energjetik të drejtë. 

 

 
Neni 40 

Përgjegjësitë Sociale dhe Gjinore të BEBR-së  
 

1. BEBR promovon: 
1.1. Pjesëmarrjen aktive të komuniteteve lokale dhe qasje të barabartë për të gjithë anëtarët ose 

aksionarët, pa diskriminim; 
1.2. Bashkëpunimin me komunat, institucionet publike dhe organizatat relevante për promovimin 

e zhvillimit të qëndrueshëm dhe përfitimeve lokale;  
1.3. Pjesëmarrjen aktive të grave, të rinjve dhe grupeve të tjera të nënpërfaqësuara në proceset 

vendimmarrëse dhe në përfitimet që rrjedhin nga aktivitetet e BEBR-së; 
1.4. Reduktimin e varfërisë energjetike dhe promovimin e tranzicionit të drejtë energjetik në nivel 

lokal etj. 
 

2. Zbatimi i këtyre parimeve realizohet në mënyrë proporcionale me madhësinë dhe kapacitetin 
organizativ dhe aktivitetet e BEBR-së. 

Neni 41 

Edukimi, Ndërgjegjësimi dhe Pjesëmarrja Gjinore 
 

1. BEBR-të, operatorët e rrjetit, furnizuesit dhe institucionet kompetente promovojnë informimin e 
qartë, të saktë dhe të qasshëm për konsumatorët lidhur me të drejtat, detyrimet dhe përfitimet që 
lidhen me pjesëmarrjen në Bashkësitë e Energjisë nga Burimet e Ripërtërishme. 
 

2. Këto subjekte mund të promovojnë efiçiencën e energjisë, burimet e ripërtërishme të energjisë dhe 
praktikat e qëndrueshme, si dhe të organizojnë aktivitete informuese dhe ndërgjegjësuese, që nxisin 
pjesëmarrjen aktive të komuniteteve në prodhimin, konsumimin, ruajtjen, ndarjen dhe përdorimin 
efikas të energjisë dhe fleksibilitetin e kërkesës. 
 

3. Informacioni duhet të jetë i kuptueshëm, i qasshëm dhe i disponueshëm, kur është e mundur, në 
formate digjitale dhe jo-digjitale. 
 

4. Aktivitetet informuese dhe edukative duhet të mbështesin pjesëmarrjen aktive të konsumatorëve në 
vetë-konsum, ndarjen e energjisë, fleksibilitetin dhe përdorimin inteligjent të energjisë. 
 

5. Aktivitetet informuese dhe edukative promovojnë pjesëmarrjen e barabartë të grave dhe burrave, si 
dhe përfshirjen e grupeve të nënpërfaqësuara në aktivitetet dhe strukturat vendimmarrëse të BEBR-
ve. 
 

6. BEBR-të inkurajohen të zhvillojnë aktivitete informuese, edukative dhe ndërgjegjësuese për anëtarët 

dhe komunitetin lokal. 

KREU 10 
 MONITORIMI DHE RAPORTIMI  

 
Neni 42 

Procedurat e Monitorimit 
 

1. ZRRE monitoron administrativisht funksionimin dhe zhvillimin e BEBR-ve në mënyrë proporcionale me 
madhësinë, kapacitetin dhe aktivitetet e tyre. 
 

2. Monitorimi mund të përfshijë, ndër të tjera: 
2.1. prodhimin, konsumimin, ruajtjen, ndarjen dhe shitjen e energjisë elektrike. 
2.2. pjesëmarrjen e konsumatorëve në nevojë, grave dhe grupeve të tjera të nënpërfaqësuara; 
2.3. kontributin e BEBR-ve në zhvillimin lokal, tranzicionin energjetik dhe reduktimin e varfërisë 

energjetike; 
2.4. pjesëmarrjen në tregjet e energjisë, fleksibilitetit, agregimit dhe shërbimeve të sistemit;dhe 
2.5. respektimin e kërkesave rregullative të zbatueshme. 

 
3. Raportimi dhe monitorimi realizohen në mënyrë proporcionale, duke shmangur barrët administrative 

të panevojshme për BEBR-të.  

Neni 43 

Raportimi  
 

1. BEBR-ja përgatit dhe dorëzon në ZRRE Raport vjetor për aktivitetet e saj. 
 

2. Raporti vjetor përfshinë së paku: 
2.1. kapacitetet e instaluara dhe asetet energjetike në operim; 
2.2. energjinë e prodhuar, konsumuar, ruajtur, ndarë dhe, kur është e zbatueshme, të shitur; 
2.3. energjinë tepricë dhe mënyrën e trajtimit të saj; 
2.4. numrin e anëtarëve ose aksionarëve dhe ndryshimet kryesore në strukturën e tyre; 
2.5. informacion mbi pjesëmarrjen në aktivitetet e agregimit, fleksibilitetit ose tregut të energjisë, 

kur është e zbatueshme; 
2.6. informacion financiar në masën e kërkuar nga legjislacioni në fuqi; 
2.7. ndryshimet kryesore në modelin e ndarjes së energjisë, kur kanë ndodhur gjatë periudhës 

raportuese; 
2.8. informacion mbi përfitimet mjedisore të realizuara gjatë periudhës raportuese, kur ato janë të 

zbatueshme dhe të matshme, duke përfshirë reduktimin e vlerësuar të emetimeve të gazrave 
serrë, kursimet e energjisë, përmirësimet e efiçiencës së energjisë dhe indikatorë të tjerë 
relevantë. Vlerësimet bazohen në të dhënat e disponueshme dhe, kur është e zbatueshme, në 
metodologjitë e miratuara ose të njohura nga autoritetet kompetente. 

 
3. Raportimi bazohet, kur është e zbatueshme, në të dhënat zyrtare të matjes dhe ndarjes së energjisë 

të siguruara nga operatorët e rrjetit. 
 

4. Raporti vjetor dorëzohet në ZRRE jo më vonë se 31 marsi për vitin paraprak. 
 

5. ZRRE mund të kërkojë raporte ose informata shtesë vetëm kur kjo është e nevojshme dhe 
proporcionale për ushtrimin e kompetencave të saj rregullative. 
 

6. ZRRE mund të publikojë të dhëna statistikore të agreguara për BEBR-të, duke respektuar mbrojtjen e 
të dhënave personale dhe konfidencialitetin tregtar. 
 

7. ZRRE mund të përdorë të dhënat e disponueshme nga operatorët e rrjetit, furnizuesit ose platformat 
e të dhënave për të shmangur kërkimin e informacionit që tashmë ekziston në sistemet zyrtare. 

KREU 11  
MBROJTJA E TË DHËNAVE DHE SIGURIA KIBERNETIKE 

 
Neni 44 

Klasifikimi dhe Menaxhimi i të Dhënave 
 

1. Të gjitha të dhënat personale të anëtarëve të BEBR-ve trajtohen në pajtim me Ligjin për mbrojtjen e 
të dhënave personale.  

 
2. Informatat konfidenciale klasifikohen dhe trajtohen në pajtim me Rregullën e ZRRE për Informatat 

Konfidenciale dhe ligjet tjera në fuqi.  
 
3. Çdo subjekt i përfshirë është i detyruar të kufizojë qasjen vetëm për personat e autorizuar, sigurojë 

gjurmueshmëri (traceability/audit trail) të përdorimit të të dhënave, zbatojë politika të qarta për 
ruajtje, arkivim dhe fshirje të të dhënave personale dhe mbrojtje te të dhënave konfidenciale.  

 
4. Anëtarët e BEBR-ve mbeten subjekte të të dhënave të tyre të konsumit dhe prodhimit dhe kanë të 

drejtë të autorizojnë ose të tërheqin autorizimin për ndarjen e këtyre të dhënave me palë të treta, në 
përputhje me legjislacionin për mbrojtjen e të dhënave personale. 

 
5. Anëtarët e BEBR kanë të drejtë të transferojnë të dhënat e tyre të energjisë tek palë të treta të 

autorizuara, në format të standardizuar dhe të lexueshëm elektronikisht, pa pengesa të pajustifikuara. 
 
6. BEBR, operatorët e rrjetit dhe subjektet e autorizuara që përpunojnë të dhëna në kuadër të kësaj 

Rregulle, obligohen të zbatojnë klasifikimin e të dhënave sipas nivelit të ndjeshmërisë dhe rrezikut, në 
përputhje me standardet ISO/IEC 27001 dhe legjislacionin për mbrojtjen e të dhënave personale, duke 
siguruar konfidencialitetin, integritetin dhe disponueshmërinë e të dhënave. 

 
7. Mbledhja, përpunimi dhe shkëmbimi i të dhënave kufizohen në minimumin e nevojshëm për 

realizimin e matjes, ndarjes së energjisë, faturimit, balancimit dhe proceseve të tregut, në përputhje 
me parimin e minimizimit të të dhënave. 

 

Neni 45 
Mbrojtja dhe Përpunimi i të Dhënave Personale 

 
1. Anëtarët e BEBR duhet të informohen në mënyrë të qartë, transparente dhe paraprake lidhur me 

përpunimin e të dhënave të tyre personale. Ky informim duhet të përfshijë llojin e të dhënave që 
mblidhen, qëllimin specifik të përdorimit të tyre, identitetin e palëve që kanë qasje në këto të dhëna, 
si dhe afatin kohor të ruajtjes së tyre.  

 
2. Përpunimi i të dhënave personale bazohet në pëlqimin e subjektit të të dhënave ose në baza tjera 

ligjore të përcaktuara në legjislacionin për mbrojtjen e të dhënave personale. 

3. Roli i secilës palë në përpunimin e të dhënave (kontrollues/përpunues) dhe baza ligjore për 
shkëmbimin e të dhënave ndërmjet operatorëve, furnizuesve, PPB/agregatorëve dhe BEBR-ve 
përcaktohen qartë në marrëveshjet operative dhe aktet përkatëse, në përputhje me legjislacionin për 
mbrojtjen e të dhënave personale. 

 
4. Anëtarët e BEBR-së dhe subjektet e të dhënave gëzojnë të drejtën për qasje, korrigjim, bartje 

(transferim), kufizim të përpunimit, kundërshtim të përpunimit dhe fshirje të të dhënave personale, 
në përputhje me legjislacionin për mbrojtjen e të dhënave personale dhe parimet e legjislacionit për 
mbrojtjen e të dhënave personale.  
  

Neni 46 
Siguria Kibernetike  

 
1. BEBR, operatorët e rrjetit, furnizuesit, palët përgjegjëse për balancim (PPB), agregatorët dhe ofruesit 

e platformave digjitale zbatojnë masa minimale të sigurisë kibernetike për mbrojtjen e sistemeve 
energjetike, të dhënave të matjes dhe proceseve të tregut, në përputhje me standardet 
ndërkombëtare relevante, përfshirë serinë IEC 62351 për sigurinë e komunikimeve dhe shkëmbimit të 
të dhënave në sistemet elektroenergjetike. 
 

2. Kur është e zbatueshme, kërkesat e sigurisë kibernetike harmonizohen me legjislacionin e Acquis të 
Bashkimit Evropian për sigurinë e rrjeteve dhe informacionit në sektorin e energjisë, përfshirë Acquis 
dhe aktet sektoriale relevante të BE-së për sigurinë kibernetike në sektorin e energjisë elektrike. 
 

3. Masat e sigurisë kibernetike zbatohen mbi bazën e vlerësimit të rrezikut, duke respektuar parimet e 
proporcionalitetit dhe shkallëzimit sipas: 

3.1. madhësisë dhe kompleksitetit të BEBR-së; 
3.2. nivelit të integrimit me sistemet e operatorëve të rrjetit; dhe  
3.3. ndikimit potencial në sigurinë dhe funksionimin e rrjetit elektroenergjetik. 

 
4. ZRRE, në koordinim me operatorët e rrjetit dhe autoritetet kompetente për sigurinë kibernetike, mund 

të përcaktojë kërkesa sektoriale minimale të sigurisë kibernetike për: 
4.1. platformat e matjes dhe ndarjes së energjisë; 
4.2. ndërfaqet e shkëmbimit të të dhënave dhe data hub-et; dhe 
4.3. sistemet e matjes inteligjente dhe integrimet digjitale me palët e tregut. 

 
5. Kontrollet bazë përfshijnë, së paku: 

5.1. menaxhimin e identitetit dhe kontrollin e qasjes; 
5.2. autentikim të fortë të përdoruesve kur është e aplikueshme; 
5.3. enkriptim të të dhënave gjatë transmetimit dhe ruajtjes; 
5.4. regjistrim dhe monitorim të aktiviteteve kritike; 
5.5. menaxhim të dobësive dhe përditësimeve të sigurisë; 
5.6. kopje rezervë dhe mekanizma rikthimi të shërbimeve; dhe 
5.7. segmentim proporcional të rrjeteve dhe mbrojtje të ndërfaqeve digjitale etj. 

6. BEBR dhe palët e përfshira sigurojnë që furnizuesit e pajisjeve digjitale dhe softuerëve të përmbushin 
kërkesat minimale të sigurisë kibernetike dhe të zbatojnë praktika të sigurta të zinxhirit të furnizimit. 
 

7. Sistemet e matjes inteligjente dhe platformat e ndarjes së energjisë duhet të përfshijnë mekanizma 
autentikimi, autorizimi, enkriptimi dhe gjurmueshmërie të veprimeve, në përputhje me kërkesat e 
operatorëve të rrjetit dhe ZRRE-së. 
 

8. Zbatimi i kontrolleve bazë realizohet në mënyrë proporcionale dhe të bazuar në rrezik, duke siguruar 
që kërkesat e sigurisë kibernetike të mos krijojnë barrë të paarsyeshme administrative ose financiare 
për BEBR-të mikro dhe të vogla, pa cenuar sigurinë e rrjetit dhe proceseve të tregut. 
 

9. Incidentet kibernetike që ndikojnë në matjen, ndarjen e energjisë ose ndërfaqet me operatorët e 
rrjetit raportohen pa vonesë tek operatori përkatës i rrjetit dhe ZRRE-ja, në përputhje me procedurat 
sektoriale të sigurisë kibernetike. 
 

10. Masat e sigurisë kibernetike duhet të harmonizohen me parimet e Direktivës (EU) 2022/2555 NIS2 
(Network and Information Security/Siguria e Rrjeteve dhe Sistemeve të Informacionit) dhe udhëzimet 
relevante të ENISA (European Union Agency for Cybersecurity/Agjencia e Bashkimit Evropian për 
Sigurinë Kibernetike) për mbrojtjen e infrastrukturës kritike dhe sistemeve energjetike. 
 

11. Subjektet që operojnë sisteme kritike të të dhënave ose platforma digjitale të BEBR-ve duhet të 
implementojnë mekanizma proporcionalë për monitorim, detektim dhe reagim ndaj incidenteve 
kibernetike, përfshirë sistemet e logimit, monitorimit dhe detektimit të anomalive, sipas nivelit të 
rrezikut dhe kompleksitetit të sistemeve. 

 

Neni 47 
Menaxhimi dhe Raportimi i Incidenteve Kibernetike 

 
1. BEBR-ja dhe palët tjera janë të obliguara të raportojnë çdo incident që ndikon ose mund të ndikojë në 

funksionimin e BEBR-së, në sigurinë e rrjetit apo në privatësinë e të dhënave te Agjencia për Informim 
dhe Privatësi, operatori përkatës i rrjetit dhe ZRRE. 
 

2. BEBR-të dhe operatorët e rrjetit janë të obliguar të disponojnë plane të dokumentuara për reagimin 
ndaj incidenteve kibernetike, për rikthimin e shërbimeve dhe për kryerjen e testimeve periodike të 
sigurisë. Këto plane duhet të sigurojnë një qasje proaktive ndaj rrezikut, duke përfshirë procedura të 
qarta të përgjegjësive, mekanizma të komunikimit dhe masa parandaluese që rrisin qëndrueshmërinë 
dhe aftësinë ripërtëritëse të infrastrukturës energjetike ndaj kërcënimeve kibernetike.  
 

3. BEBR-të kryejnë testime periodike të sigurisë kibernetike dhe ushtrime simulimi të incidenteve sipas 
kërkesave të operatorëve të rrjetit dhe autoriteteve kompetente. 
 

4. Në rast të incidenteve kritike kibernetike që ndikojnë në operimin e rrjetit, integritetin e të dhënave 
ose sigurinë e sistemeve digjitale, subjekti përgjegjës obligohet të kryejë raportim preliminar brenda 
gjashtë (6) orëve nga identifikimi i incidentit. Incidentet klasifikohen sipas nivelit të ndikimit (kritik, i 

rëndësishëm, i moderuar) dhe raportohen në përputhje me afatet dhe procedurat sektoriale të 
përcaktuara nga autoritetet kompetente. 
 

5. Në rast të cenimit të të dhënave personale ose shkeljes së sigurisë së të dhënave, incidenti raportohet 
edhe pranë Agjencisë për Informim dhe Privatësi, në përputhje me legjislacionin në fuqi. 
 

6. Incidentet klasifikohen sipas nivelit të ndikimit në konfidencialitet, integritet, disponueshmëri dhe 
sigurinë operative të sistemeve. 
 

7. Subjektet e përfshira sigurojnë ruajtjen e evidencave dhe gjurmëve elektronike (logs) të nevojshme 
për hetimin, analizimin dhe dokumentimin e incidenteve kibernetike, në përputhje me legjislacionin 
në fuqi. 

 
 

KREU 12 
INTEGRIMI I SISTEMEVE DIGJITALE 

 
Neni 48 

Shkëmbimi i të Dhënave dhe Rrjedha e Informacionit 
 
1. Operatorët e rrjetit, individualisht ose përmes një platforme qendrore të të dhënave (Data Hub), kur 

kjo është e zbatueshme, sigurojnë mekanizma të nevojshëm për shkëmbimin e të dhënave ndërmjet 
BEBR-ve, furnizuesve, agregatorëve, PPB-ve dhe pjesëmarrësve të tjerë të autorizuar të tregut, në 
mënyrë që të mundësohet funksionimi efikas, transparent dhe i sigurt i sistemit elektroenergjetik. 
 

2. Platforma ose mekanizmat e shkëmbimit të të dhënave mundësojnë, së paku:  
2.1. shkëmbimin e të dhënave të nevojshme për matje, ndarje të energjisë, faturim, kompensim, 

balancim dhe procese të tregut; 
2.2. menaxhimin e ndryshimeve në përbërjen e anëtarëve ose aksionarëve të BEBR-së, përfshirë 

shtimin, largimin, transferimin ose ndryshime të tjera relevante që ndikojnë në matjen dhe 
ndarjen e energjisë; 

2.3. shkëmbimin e informacionit teknik dhe operativ të nevojshëm për funksionimin e BEBR-ve dhe 
integrimin e tyre në tregun e energjisë elektrike. 

 
3. Proceset e komunikimit që lidhen me prodhimin, konsumimin, ruajtjen, ndarjen dhe tregtimin e 

energjisë nga BEBR realizohen përmes sistemeve të operatorëve të rrjetit, platformave qendrore të të 
dhënave ose mekanizmave të tjerë të miratuar nga operatorët e rrjetit dhe ZRRE. 
 

4. Transmetimi dhe shkëmbimi i të dhënave kryhen në përputhje me specifikimet teknike dhe formatet 
e komunikimit të miratuara nga operatorët e rrjetit. 
 

5. Të gjitha palët e përfshira obligohen të respektojnë kërkesat teknike, organizative dhe të sigurisë për 
shkëmbimin e të dhënave, me qëllim garantimin e konfidencialitetit, integritetit, disponueshmërisë 
dhe interoperabilitetit të informacionit. 

6. Platforma ose mekanizmat e shkëmbimit të të dhënave operojnë në mënyrë neutrale, transparente, 
proporcionale dhe jodiskriminuese, duke siguruar qasje të barabartë për të gjitha palët e autorizuara. 
 

7. Anëtarët ose aksionarët e BEBR-së kanë të drejtë të autorizojnë palë të treta për qasje në të dhënat e 
tyre energjetike, në përputhje me legjislacionin për mbrojtjen e të dhënave personale dhe rregullat 
për qeverisjen e të dhënave. 
 

8. Të dhënat e shkëmbyera përmes platformës ose mekanizmave të tjerë të autorizuar mund të përdoren 
nga BEBR, anëtarët e saj dhe palët e autorizuara për analiza të prodhimit, konsumit, ruajtjes dhe 
ndarjes së energjisë, optimizimin e vetë-konsumit, përmirësimin e efiçiencës së energjisë, menaxhimin 
e kërkesës, fleksibilitetin e sistemit, karikimin inteligjent të automjeteve elektrike dhe planifikimin e 
masave për tranzicionin energjetik. 
 

9. Shkëmbimi i të dhënave sipas këtij neni realizohet duke respektuar parimet e minimizimit të të 
dhënave, mbrojtjes së të dhënave personale, sigurisë kibernetike dhe neutralitetit teknologjik. 

 
Neni 49 

Standardet Teknike dhe Certifikimi 
 

1. Të gjitha sistemet, pajisjet dhe platformat digjitale që përdoren nga BEBR-të, operatorët e rrjetit, 
furnizuesit, agregatorët dhe palët e tjera të autorizuara duhet të jenë në përputhje me standardet e 
zbatueshme teknike dhe të sigurisë, përfshirë standardet relevante IEC, IEEE, ISO/IEC ose standarde të 
tjera ndërkombëtare të zbatueshme. 
 

2. Sistemet dhe pajisjet digjitale që përdoren për matje, ndarje të energjisë, shkëmbim të të dhënave, 
fleksibilitet, agregim, ruajtje të energjisë dhe procese të tregut duhet të jenë të certifikuara ose të 
verifikuara sipas kërkesave të legjislacionit në fuqi dhe standardeve teknike përkatëse. 
 

3. Sistemet digjitale duhet të sigurojnë interoperabilitet, shkëmbim të sigurt të të dhënave dhe integrim 
me sistemet e operatorëve të rrjetit, furnizuesve, agregatorëve, platformave të të dhënave dhe 
pjesëmarrësve të tjerë të tregut. 
 

4. Kërkesat teknike dhe të certifikimit zbatohen në mënyrë proporcionale, objektive dhe neutrale nga 
aspekti teknologjik dhe të bazuar në rrezik, duke marrë parasysh madhësinë, kompleksitetin dhe 
ndikimin e sistemit ose pajisjes në funksionimin e rrjetit dhe proceseve të tregut. 
 

5. Sistemet dhe pajisjet digjitale duhet të mbështesin funksionalitete që mundësojnë matje të avancuar, 
shkëmbim të automatizuar të të dhënave, monitorim, menaxhim të energjisë, fleksibilitet, ruajtje të 
energjisë dhe integrim të burimeve të shpërndara të energjisë, kur kjo është teknikisht e zbatueshme. 

 

6. Zbatimi i këtij neni nuk duhet të krijojë barriera të pajustifikuara teknike, administrative ose financiare 
për BEBR-të, veçanërisht për BEBR-të mikro dhe të vogla, për aq kohë sa garantohen siguria, 
interoperabiliteti dhe funksionimi i sigurt i sistemit elektroenergjetik. 

Neni 50 

Qeverisja e të Dhënave dhe Përgjegjësitë 
 

1. BEBR-ja menaxhon të dhënat operative dhe administrative që lidhen me aktivitetet e saj, ndërsa 
operatori përkatës i rrjetit mbetet burimi zyrtar i të dhënave të matjes, ndarjes së energjisë, 
barazimit/shlyerjes përfundimtare për qëllime faturimi, raportimi dhe proceseve të tregut. 

 
2. Operatorët e rrjetit, furnizuesit, palët përgjegjëse për balancim (PPB), agregatorët, BEBR-të dhe palët 

e tjera të autorizuara janë përgjegjëse për integritetin, sigurinë dhe funksionimin korrekt të sistemeve 
të tyre, si dhe për shkëmbimin e saktë dhe në kohë të të dhënave. 

 
3. Çdo palë mban përgjegjësi për saktësinë, përditësimin, cilësinë dhe integritetin e të dhënave që 

gjeneron, përpunon ose transmeton, si dhe për pasojat që rrjedhin nga mosrespektimi i këtyre 
detyrimeve, në përputhje me legjislacionin në fuqi. 

 
4. Shkëmbimi, përpunimi, ruajtja dhe transferimi i të dhënave realizohen në përputhje me dispozitat e 

Kreut 11 të kësaj rregulle për Mbrojtjen e të Dhënave dhe Sigurinë Kibernetike, si dhe legjislacionin 
për mbrojtjen e të dhënave personale. 

 
5. Të gjitha palët obligohen të zbatojnë masa të përshtatshme teknike dhe organizative për të garantuar 

konfidencialitetin, integritetin, disponueshmërinë dhe gjurmueshmërinë e të dhënave. 
 
6. BEBR dhe anëtarët ose aksionarët e saj kanë të drejtë të transferojnë ose të autorizojnë transferimin 

e të dhënave të tyre energjetike tek palët e treta të autorizuara, në format të standardizuar, të 
lexueshëm elektronikisht dhe të ndërveprueshëm, pa pengesa të pajustifikuara dhe në përputhje me 
legjislacionin në fuqi. 

 
7. Qasja në të dhënat energjetike realizohet mbi bazën e autorizimit të subjektit të të dhënave ose bazave 

të tjera ligjore të përcaktuara me legjislacionin për mbrojtjen e të dhënave personale. 
 
8. Qeverisja e të dhënave sipas këtij neni bazohet në parimet e saktësisë, proporcionalitetit, minimizimit 

të të dhënave, transparencës, neutralitetit teknologjik dhe interoperabilitetit. 
 

KREU 13 
MBËSHTETJA E INOVACIONIT 

 
Neni 51 

Mbështetja për Teknologjitë Inovative 
 

1. Institucionet kompetente, përfshirë ZRRE-në, operatorët e rrjetit, BEBR-të dhe palët e tjera relevante 
promovojnë dhe mbështesin zhvillimin dhe zbatimin e projekteve, teknologjive dhe modeleve 
inovative, integrimin e burimeve të ripërtërishme të energjisë dhe pjesëmarrjen aktive të 
konsumatorëve në tregun e energjisë elektrike.  

2. Mbështetja mund të realizohet përmes masave rregullative, financiare, teknike, institucionale ose 
formave të tjera të përshtatshme dhe mund të përfshijë projekte që kontribuojnë në: 

2.1. fleksibilitetin e sistemit elektroenergjetik; 
2.2. integrimin e burimeve të ripërtërishme të energjisë; 
2.3. menaxhimin e kërkesës dhe përgjigjen ndaj kërkesës (Demand Response); 
2.4. ruajtjen e energjisë; 
2.5. agregimin dhe shërbimet e fleksibilitetit; 
2.6. digjitalizimin dhe automatizimin e rrjetit; 
2.7. sistemet inteligjente të matjes dhe menaxhimit të energjisë; 
2.8. mbushjen (karikimin) inteligjente të automjeteve elektrike dhe integrimin e tyre në sistemin 

elektroenergjetik; 
2.9. inteligjencën artificiale, analizën e të dhënave dhe teknologjitë e tjera inovative që mbështesin 

funksionimin efikas të sistemit elektroenergjetik. 
 

3. Mbështetja për projektet, iniciativat dhe teknologjitë inovative nuk duhet të cenojë sigurinë dhe 
stabilitetin e sistemit elektroenergjetik, konkurrencën e ndershme, mbrojtjen e konsumatorëve, 
integritetin e tregut të energjisë elektrike dhe sigurinë kibernetike.  
 

4. Mbështetja për inovacion zbatohet në mënyrë proporcionale, transparente, jodiskriminuese dhe 
teknologjikisht neutrale.  
 

5. BEBR-të, konsumatorët aktivë, agregatorët dhe pjesëmarrësit e tjerë të tregut mund të propozojnë 
iniciativa inovative që lidhen me energjinë e shpërndarë, fleksibilitetin, ruajtjen e energjisë, 
digjitalizimin dhe dekarbonizimin e sektorit të energjisë.  
 

6. Operatorët e sistemit publikojnë udhëzime, specifikime teknike dhe dokumente standarde të qarta 
për të lehtësuar kyçjen dhe integrimin e projekteve inovative të BEBR-ve në rrjet. 

 

7. ZRRE-ja, në përputhje me kompetencat e saj dhe legjislacionin në fuqi, mund të mbështesë projekte 
pilot, mjedise testuese rregullative (regulatory sandboxes) ose iniciativa të tjera inovative, që 
kontribuojnë në zhvillimin e BEBR-ve dhe modernizimin e sektorit të energjisë. 

 
KREU 14 

 ANKESAT DHE ZGJIDHJA E KONTESTEVE 
 

Neni 52 
Ankesat dhe Zgjidhja e Kontesteve 

 
1. Te gjitha ankesat dhe kontestet ndërmjet anëtarëve ose aksionarëve të BEBR-së, që burojnë nga 

organizimi i brendshëm, statuti, marrëveshjet ndërmjet anëtarëve ose shpërndarja e të drejtave dhe 
detyrimeve ndërmjet tyre zgjidhen në përputhje me aktet e brendshme të BEBR-së dhe legjislacionin 
përkatës në fuqi.  

2. Te gjitha ankesat dhe kontestet ndërmjet BEBR-së dhe operatorëve të rrjetit, të licencuarve në sektorin 
e energjisë ose pjesëmarrësve të tjerë në tregun e energjisë elektrike zgjidhen në pajtim me Rregullën 
për Zgjidhjen e Ankesave dhe Kontesteve në Sektorin e Energjisë dhe legjislacionin tjetër në fuqi. 

 
 

Neni 53 
Marrëdhënia e Rregullës me Aktet e Tjera Rregullative 

 
1. Dispozitat e kësaj Rregulle zbatohen në harmoni me aktet tjera nënligjore të nxjerra nga ZRRE-ja. 

 
2. Për çështjet e tregut të energjisë elektrike, balancimit, ndërrimit të furnizuesit dhe pjesëmarrjes së 

konsumatorëve aktivë, zbatohen përkatësisht aktet nënligjore të tregut dhe rregullat për 
konsumatorët, nëse kjo Rregull nuk parashikon shprehimisht ndryshe. 

 
 

Neni 54 
Modifikimi 

 
1. ZRRE-ja mund të ndryshojë ose modifikojë çdo dispozitë të kësaj Rregulle. 
 
2. Procedurat për modifikimin ose ndryshimin e kësaj Rregulle janë të njëjta si për miratimin e saj. 
 
3. Ndryshimet dhe plotësimet i nënshtrohen konsultimit publik në përputhje me legjislacionin përkatës. 

 
 

Neni 55 
Shtojcat 

 
Shtojcat prej një (1) deri gjashtë (6) janë pjesë integrale e kësaj Rregulle. 
 

 
KREU 15  

DISPOZITA KALIMTARE DHE PËRFUNDIMTARE  
 

Neni 56 
Dispozitat Kalimtare 

  
1. Obligohen operatorët e rrjetit që brenda gjashtë (6) muajsh nga dita e hyrjes në fuqi e kësaj Rregulle 

të kryejnë të gjitha përgatitjet e nevojshme teknike dhe administrative për të mundësuar zbatimin dhe 
operimin e BEBR-ve. 

SHTOJCA 1 
FORMULARI PËR APLIKIM PËR AUTORIZIM PËR NDËRTIM TË BASHKËSISË SË ENERGJISË NGA BURIMET 

E RIPËRTËRISHME (BEBR) 

(Në përputhje me Nenin 11 të Rregullës për Bashkësitë e Energjisë nga Burimet e Ripërtërishme - BEBR) 

 

SHËNIM: 

- Ky formular përdoret për paraqitjen e dokumentacionit shtesë specifik për Bashkësitë e Energjisë nga 

Burimet e Ripërtërishme (BEBR), në përputhje me këtë Rregull. 

- Aplikuesi është i obliguar të përmbushë dhe të paraqesë edhe dokumentacionin e kërkuar sipas Rregullës 

Nr. 03/2022 për Procedurën e Autorizimit për Ndërtimin e Kapaciteteve të Reja Gjeneruese, Sistemeve të 

Reja të Transmisionit dhe Distribucionit të Gazit, Përfshirë Interkonektorët, Tubacionet Direkte për Energji 

Termike dhe Linjat Direkte të Energjisë Elektrike dhe Tubacionet Direkte të Transmisionit të Gazit Natyror, 

si dhe çdo kërkesë tjetër të zbatueshme sipas legjislacionit në fuqi. 

 

1. TË DHËNAT E APLIKUESIT 

Përshkrimi Të dhënat 

Emri i BEBR-së   

Forma juridike   

Numri i regjistrimit në ARBK   

Përfaqësuesi ligjor   

Adresa   

E-mail   

Telefoni   

 

2. TË DHËNAT KRYESORE TË PROJEKTIT 

Përshkrimi Të dhënat 

Teknologjia e projektit (PV, Erë, Hidro, Biomasa, 
Biogaz, etj.) 

  

Kapaciteti i instaluar (kW/MW)   

Komuna e projektit   

Operatori përkatës i rrjetit (OSSh/OST)   

3. INFORMACION SPECIFIK PËR BEBR 

Përshkrimi Të dhënat 

Numri i anëtarëve ose aksionarëve   

Numri i NMVM-ve   

Modeli i ndarjes së energjisë (Statik/Dinamik/Hibrid)   

Përmbushja e kriterit të afërsisë sipas Nenit 13 të 
kësaj Rregulle 

☐ Po ☐ Jo 

Komuna  

Lokacioni i projektit  

Parcela kadastrale (kur është e zbatueshme)  

 

4. DOKUMENTACIONI I BASHKËNGJITUR 

☐ Statuti i BEBR-së 

☐ Certifikata e regjistrimit të subjektit juridik 

☐ Lista e anëtarëve ose aksionarëve 

☐ Përshkrimi i strukturës së qeverisjes së BEBR-së 

☐ Deklarata për përmbushjen e kriterit të afërsisë 

☐ Modeli i ndarjes së energjisë 

☐ Dokumentacioni i kërkuar sipas Rregullës Nr. 03/2022 

☐ Dokumente të tjera relevante 

- Aplikuesi deklaron se dokumentacioni i paraqitur sipas kësaj Shtojce është në pajtim me kërkesat e kësaj 

Rregulle dhe plotëson dokumentacionin e kërkuar sipas Rregullës Nr. 03/2022. 

 

5. DEKLARATA E APLIKUESIT 

Unë, i nënshkruari më poshtë, deklaroj se të dhënat dhe dokumentet e paraqitura në këtë aplikim 

janë të sakta, të plota dhe të vërteta. 

Gjithashtu deklaroj se Bashkësia e Energjisë nga Burimet e Ripërtërishme (BEBR) do të veprojë në 

përputhje me legjislacionin në fuqi, Rregullën për Bashkësitë e Energjisë nga Burimet e 

Ripërtërishme dhe kushtet e autorizimit të lëshuara nga ZRRE. 

 

Emri dhe Mbiemri:  __________________ 

Pozita:    __________________ 

Data:    __________________ 

Nënshkrimi:   __________________ 

PËR PËRDORIM ZYRTAR NGA ZRRE 

Numri i protokollit:  __________________ 

Data e pranimit:   __________________ 

Pranuar nga:   __________________ 

Vërejtje:  __________________ 

 

Vendimi:  

☐ Aplikimi është pranuar për shqyrtim 

☐ Kërkohet plotësim i dokumentacionit 

☐ Aplikimi refuzohet 

Data:    __________________ 

Nënshkrimi:   __________________ 

SHTOJCA 2 

FORMULARI PËR REGJISTRIM NË REGJISTRIN E BASHKËSIVE TË ENERGJISË NGA BURIMET E 
RIPËRTËRISHME (BEBR) 

(Në përputhje me Nenin 14 të Rregullës për Bashkësitë e Energjisë nga Burimet e Ripërtërishme - BEBR) 

 

SHËNIM 

Ky formular përdoret për regjistrimin e Bashkësisë së Energjisë nga Burimet e Ripërtërishme 

(BEBR) në Regjistrin e BEBR-ve të administruar nga ZRRE. 

 

1. TË DHËNAT E BEBR-së 

Përshkrimi Të dhënat 

Emri i BEBR-së  

Forma juridike  

Numri i regjistrimit në ARBK  

Numri fiskal  

Adresa  

Komuna  

E-mail  

Telefoni  

 

2. PËRFAQËSUESI LIGJOR 

Përshkrimi Të dhënat 

Emri dhe Mbiemri  

Pozita  

Telefoni  

E-mail  

 

3. ANËTARËT OSE AKSIONARËT 

Përshkrimi Numri 

Numri total i anëtarëve ose aksionarëve  

Persona fizikë  

NMVM  

Komuna  

Organizata komunitare/OJQ  

4. INFORMACION MBI AKTIVITETET E BEBR-së 

☐ Prodhim i energjisë elektrike 

☐ Vetë-konsum individual 

☐ Vetë-konsum kolektiv 

☐ Ndarje e energjisë 

☐ Ruajtje e energjisë 

☐ Shitje e energjisë elektrike 

☐ Shërbime fleksibiliteti 

☐ Agregim 

☐ Infrastrukturë për mbushjen (karikimin) e automjeteve elektrike 

☐ Tjetër: ______________________ 

 

5. TË DHËNAT MBI INSTALIMET E BRE 

Përshkrimi Të dhënat 

Teknologjia  

Kapaciteti i instaluar (kW/MW)  

Komuna e instalimit  

Operatori përkatës i rrjetit (OSSh/OST)  

Numri i instalimeve  

 

6. MODELI I NDARJES SË ENERGJISË 

☐ Statik 

☐ Dinamik 

☐ Hibrid 

 

7. DOKUMENTACIONI I BASHKËNGJITUR 

☐ Certifikata e regjistrimit në ARBK 

☐ Statuti i BEBR-së 

☐ Lista e anëtarëve ose aksionarëve 

☐ Të dhënat mbi instalimet e BRE 

☐ Modeli i ndarjes së energjisë 

☐ Dokumente tjera relevante 

8. DEKLARATA E APLIKUESIT 

Unë, i nënshkruari më poshtë, deklaroj se të dhënat dhe dokumentet e paraqitura në këtë 

formular janë të sakta, të plota dhe të vërteta. 

Po ashtu deklaroj se BEBR-ja përmbush kushtet e përcaktuara në Ligjin për Promovimin e 

Përdorimit të Burimeve të Ripërtërishme të Energjisë dhe në Rregullën për Bashkësitë e Energjisë 

nga Burimet e Ripërtërishme. 

 

Përshkrimi Të dhënat 

Emri dhe Mbiemri  

Pozita  

Data  

Nënshkrimi  

 

PËR PËRDORIM ZYRTAR NGA ZRRE 

Përshkrimi Të dhënat 

Numri i regjistrimit në Regjistrin e BEBR-ve  

Data e regjistrimit  

Statusi ☐ Aktiv ☐ Pezulluar ☐ Çregjistruar 

Vërejtje  

 

 

Emri i zyrtarit  

Data  

Nënshkrimi  

SHTOJCA 3 
FORMULARI PËR APLIKIM PËR KYÇJE NË RRJET TË BASHKËSISË SË ENERGJISË NGA BURIMET E 

RIPËRTËRISHME (BEBR) 

(Në përputhje me Nenin 18 të Rregullës për Bashkësitë e Energjisë nga Burimet e Ripërtërishme - BEBR) 

 

SHËNIM 

Ky formular përdoret nga Bashkësia e Energjisë nga Burimet e Ripërtërishme (BEBR) për 

paraqitjen e kërkesës për kyçje në rrjet pranë operatorit përkatës të rrjetit (OSSh ose OST). 

Aplikuesi është i obliguar të përmbushë edhe kërkesat teknike, procedurale dhe dokumentare të 

operatorit përkatës të rrjetit, në përputhje me legjislacionin në fuqi, Kodet e Rrjetit dhe 

procedurat e kyçjes. 

 

1. TË DHËNAT E BEBR-së 

Përshkrimi Të dhënat 

Emri i BEBR-së  

Forma juridike  

Numri i regjistrimit në ARBK  

Numri i regjistrimit në Regjistrin e BEBR-ve  

Adresa  

Komuna  

Përfaqësuesi ligjor  

E-mail  

Telefoni  

 

2. TË DHËNAT E PROJEKTIT 

Përshkrimi Të dhënat 

Teknologjia (PV, Erë, Hidro, Biomasa, Biogaz, 

etj.) 

 

Kapaciteti i instaluar (kW/MW)  

Kapaciteti i inverterëve (kW/MW)  

Kapaciteti i ruajtjes së energjisë (MWh), nëse 

aplikohet 

 

Lokacioni i instalimit  

Komuna  

Parcela(at) kadastrale  

3. INFORMACION MBI KYÇJEN 

Përshkrimi Të dhënat 

Operatori përkatës i rrjetit ☐ OSSh(KEDS)                     ☐ OST(KOSTT) 

Pika e propozuar e kyçjes  

Niveli i tensionit  

Kapaciteti i kërkuar për kyçje  

 

4. INFORMACION MBI BEBR 

Përshkrimi Të dhënat 

Numri i anëtarëve ose aksionarëve  

Modeli i ndarjes së energjisë ☐ Statik           ☐ Dinamik           ☐ Hibrid 

Parashihet ruajtje e energjisë (BESS) ☐ Po                ☐ Jo 

Parashihet infrastrukturë për mbushjen e 

automjeteve elektrike 
☐ Po                ☐ Jo 

 

5. DOKUMENTACIONI I BASHKËNGJITUR 

☐ Dokumentacioni teknik sipas kërkesave të operatorit të rrjetit 

☐ Dëshmia e të drejtës pronësore ose të drejtës së shfrytëzimit 

☐ Skemat elektrike dhe dokumentacioni teknik 

☐ Autorizimi për Ndërtim nga ZRRE (kur është i zbatueshëm) 

☐ Certifikata e regjistrimit të BEBR-së 

☐ Dokumente tjera sipas kërkesave të operatorit të rrjetit 

 

6. DEKLARATA E APLIKUESIT 

Unë, i nënshkruari më poshtë, deklaroj se të dhënat dhe dokumentet e paraqitura në këtë 

kërkesë janë të sakta, të plota dhe të vërteta. 

Përshkrimi Të dhënat 

Emri dhe Mbiemri  

Pozita  

Data  

Nënshkrimi  

PËR PËRDORIM ZYRTAR NGA OPERATORI I RRJETIT 

Përshkrimi Të dhënat 

Numri i kërkesës  

Data e pranimit  

Operatori ☐ OSSh              ☐ OST 

Statusi ☐ Në shqyrtim    ☐ Miratuar    ☐ Refuzuar 

Vërejtje  

 

Emri i zyrtarit  

Data  

Nënshkrimi  

SHTOJCA 4 
LISTA E PIKAVE MATËSE DHE ANËTARËVE PJESËMARRËS NË NDARJEN E ENERGJISË 

(Sipas Nenit 30 dhe 31 të Rregullës për Bashkësitë e Energjisë nga Burimet e Ripërtërishme - BEBR) 

 

SHËNIM 

Kjo shtojcë përdoret për regjistrimin dhe përditësimin e listës së anëtarëve ose aksionarëve të BEBR-së që 

marrin pjesë në ndarjen e energjisë, si dhe të pikave të tyre matëse. 

Kjo shtojcë i dorëzohet operatorit përkatës të rrjetit dhe përditësohet sa herë që ndodh shtim, largim ose 

ndryshim i anëtarëve pjesëmarrës në ndarjen e energjisë. 

 

TË DHËNAT E BEBR-së 

Përshkrimi Të dhënat 

Emri i BEBR-së  

Numri i regjistrimit në ARBK  

Numri i regjistrimit në Regjistrin e BEBR-ve  

Operatori përkatës i rrjetit ☐ OSSh                   ☐ OST 

Modeli i ndarjes së energjisë ☐ Statik                  ☐ Dinamik 

Data e hyrjes në fuqi të kësaj liste  

Data e dorëzimit  

 

LISTA E ANËTARËVE PJESËMARRËS NË NDARJEN E ENERGJISË 

Nr. 
Emri i 
Anëtarit/ 
Aksionarit 

Kategoria  
PF/NMVM/ 
Komunë/OJQ 

Numri i 
Pikës 
Matëse 

Adresa e 
Pikës së 
Konsumit 

Furnizuesi 
Aktual 

 
 

Faktori i 
Ndarjes 

(%) 

Aktiv në 
Ndarje 
(Po/Jo) 

Instalim 
ekzistues 
BRE prapa 
pikës 
matëse 
(Po/Jo) 

1         

2         

3         

4         

5         

6         

7         

8         

9         

10         

PIKA MATËSE E GJENERIMIT 

Përshkrimi Të dhënat 

Numri i Pikës Matëse të Gjenerimit  

Teknologjia  

Kapaciteti i Instaluar  

Lokacioni  

 

DEKLARATA E BEBR-së 

BEBR deklaron se të gjithë anëtarët ose aksionarët e listuar në këtë shtojcë janë pjesëmarrës në 

ndarjen e energjisë dhe se të dhënat e paraqitura janë të sakta dhe të përditësuara. 

Përshkrimi Të dhënat 

Emri dhe Mbiemri  

Pozita  

Data  

Nënshkrimi  

 

PËR PËRDORIM ZYRTAR NGA OPERATORI I RRJETIT 

Përshkrimi Të dhënat 

Numri i referencës  

Data e pranimit  

Statusi ☐ Pranuar ☐ Kërkohet plotësim ☐ Refuzuar 

Vërejtje  

 

Emri i zyrtarit  

Data  

Nënshkrimi  

SHTOJCA 5 
DEKLARIMI I FAKTORËVE TË NDARJES SË ENERGJISË 

(Në përputhje me Nenet 30 dhe 31 të Rregullës për Bashkësitë e Energjisë nga Burimet e Ripërtërishme - 

BEBR) 

1. TË DHËNAT E BEBR-së 

Përshkrimi Të dhënat 

Emri i BEBR-së  

Numri i regjistrimit në ARBK  

Numri i regjistrimit në Regjistrin e BEBR-ve  

Operatori përkatës i rrjetit ☐ OSSh                           ☐ OST 

Data e dorëzimit  

 

2. MODELI I NDARJES SË ENERGJISË 

☐ Model Statik 

☐ Model Dinamik 

☐ Model Hibrid 

 

3. FAKTORËT E NDARJES SË ENERGJISË 

(Plotësohet për Modelin Statik ose komponentin statik të Modelit Hibrid) 

Nr. Emri i Anëtarit/Aksionarit Numri i Pikës Matëse Faktori i Ndarjes (%) 

1    

2    

3    

4    

5    

6    

7    

8    

9    

10    

Totali   100 % 

4. PARAMETRAT E MODELIT HIBRID 

(Plotësohet vetëm nëse zgjidhet Modeli Hibrid) 

Përshkrimi Vlera (%) 

Komponenti Statik  

Komponenti Dinamik  

TOTALI 100% 

 

5. DATA E HYRJES NË FUQI 

Data nga e cila kërkohet të zbatohet modeli i ndarjes: 

____ / ____ / ______ 

Shënim: Faktorët e ndarjes dhe çdo ndryshim i tyre bëhen efektivë vetëm pas regjistrimit në sistemin e 

operatorit të rrjetit dhe nuk zbatohen në mënyrë retroaktive. 
 

6. DEKLARATA E BEBR-së 

BEBR deklaron se modeli i ndarjes së energjisë dhe faktorët e paraqitur në këtë shtojcë janë miratuar në 

përputhje me aktet e saj të brendshme dhe janë në pajtim me Rregullën për Bashkësitë e Energjisë nga 

Burimet e Ripërtërishme. BEBR merr përgjegjësi për saktësinë e të dhënave të paraqitura dhe për njoftimin 

e operatorit të rrjetit për çdo ndryshim të mëvonshëm. 

Përshkrimi Të dhënat 

Emri dhe Mbiemri  

Pozita  

Data  

Nënshkrimi  

 

PËR PËRDORIM ZYRTAR NGA OPERATORI I RRJETIT 

Përshkrimi Të dhënat 

Numri i referencës  

Data e pranimit  

Data e hyrjes në fuqi  

Statusi ☐ Pranuar ☐ Kërkohet plotësim ☐ Refuzuar 

Vërejtje  

 

Emri i zyrtarit  

Data  

Nënshkrimi  

SHTOJCA 6 
NJOFTIM PËR NDRYSHIME NË BASHKËSINË E ENERGJISË NGA BURIMET E RIPËRTËRISHME (BEBR) 

(Në përputhje me Nenet 14, 22 dhe 26 të Rregullës për Bashkësitë e Energjisë nga Burimet e 

Ripërtërishme - BEBR) 

 

SHËNIM 

Kjo shtojcë përdoret për njoftimin e ZRRE-së dhe, kur është e zbatueshme, operatorit përkatës të 

rrjetit për çdo ndryshim që ndikon në regjistrimin, operimin, matjen, ndarjen e energjisë ose 

statusin e BEBR-së. 

 

1. TË DHËNAT E BEBR-së 

Përshkrimi Të dhënat 

Emri i BEBR-së  

Numri i regjistrimit në ARBK  

Numri i regjistrimit në Regjistrin e BEBR-ve  

Përfaqësuesi ligjor  

E-mail  

Telefoni  

 

2. LLOJI I NDRYSHIMIT 

☐ Ndryshim i anëtarëve ose aksionarëve 

☐ Ndryshim i strukturës së qeverisjes 

☐ Ndryshim i përfaqësuesit ligjor 

☐ Ndryshim i modelit të ndarjes së energjisë 

☐ Ndryshim i faktorëve të ndarjes së energjisë 

☐ Ndryshim i kapacitetit të instaluar 

☐ Ndryshim i teknologjisë së projektit 

☐ Ndryshim i pikës së kyçjes 

☐ Ndryshim i pikave matëse 

☐ Ndryshim i aseteve të ruajtjes së energjisë (BESS) 

☐ Ndryshim i infrastrukturës për mbushjen (karikimin) e automjeteve elektrike 

☐ Shpërbërja e BEBR-së 

☐ Tjetër: _______________________ 

3. PËRSHKRIMI I NDRYSHIMIT 

Përshkruani shkurt ndryshimin e propozuar ose të realizuar: 

______________________________________________________________________________

______________________________________________________________________________

______________________________________________________________________________

______________________________________________________________________________

______________________________________________________________________________

______________________________________________________________________________ 

 

4. DATA E NDRYSHIMIT 

Përshkrimi Të dhënat 

Data e hyrjes në fuqi të ndryshimit  

Data e njoftimit  

 

5. DOKUMENTACIONI MBËSHTETËS 

☐ Vendimi i organit kompetent të BEBR-së 

☐ Lista e përditësuar e anëtarëve ose aksionarëve 

☐ Struktura e përditësuar e qeverisjes 

☐ Faktorët e rinj të ndarjes së energjisë 

☐ Dokumentacioni teknik për ndryshimet në instalime 

☐ Dokumentacioni për ndryshimet në pikat matëse 

☐ Dokumente të tjera relevante 

 

6. DEKLARATA E BEBR-së 

Unë, i nënshkruari më poshtë, deklaroj se informacioni dhe dokumentacioni i paraqitur në këtë 

njoftim është i saktë, i plotë dhe i vërtetë. 

Përshkrimi Të dhënat 

Emri dhe Mbiemri  

Pozita  

Data  

Nënshkrimi  

PËR PËRDORIM ZYRTAR NGA ZRRE/OPERATORI I RRJETIT 

Përshkrimi Të dhënat 

Numri i referencës  

Data e pranimit  

Institucioni ☐ ZRRE      ☐ OSSh                        ☐ OST 

Statusi ☐ Pranuar ☐ Kërkohet plotësim ☐ Refuzuar 

Vërejtje  

 

Emri i zyrtarit  

Data  

Nënshkrimi  

 


